
2027 гъэм и япэ илъэс 
ныкъуэм щIэджы кIа-
кIуэхэм яIэ рыхьэну га зет-
хэмрэ журналхэмрэ Iэ 
щы щIадз лъэхъэнэр 
къызэIуахащ. «Адыгэ 
псалъэ»  га  зе тыр зыIэ-
рыхьэну  хуей   хэм хъыбар 
фыдогъащIэ - ар 
 къев гъэхьын пап щIэ Iэ 
щыщIэвдз  хъу нущ Уры-
сей  пощ тым и дэтхэнэ 
IуэхущIапIэми.

Мази 6-м «Адыгэ пса-
лъэ» газетым и уасэщ:

унэм ныфхуахьыну фы-
хуей мэ - сом 1192-рэ кIэ-
пIейкIэ 62-рэ;

фэ езым пощтым къы-
щы ф щ  тэжынумэ - сом 
1087-рэ кIэ пIейкIи 8-рэ.
Ди индексыр П5894

Адыгэ унагъуэм -
адыгэ  газетыр

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№115 (25.021) 2026 гъэм фокIадэм (сентябрым) и 24, махуэку И уасэр зы тумэнщТхьэмахуэм щэ къыдокI

«Бэрэмахуэм»
и  макъамэхэр

2-нэ нап.

Бзэхэм
я  IэфIыр

4-нэ нап.

Хьэсэн и гупсысэхэр 
сурэтхэм къаIуатэ

3-нэ нап.

ЩIыналъэм и лIыкIуэщ
Къэзанокъуэр

КЪЭРЭШЕЙ-ШЭРДЖЭС. Республикэм и 
Iэтащхьэм Iэ щIидзащ Къэзанокъуэ 
Кърым КъШР-м къыбгъэдэкIыу УФ-м и 
сенатор къалэнхэр зэригъэзэщIэнум теу-
хуа Указым. 

КЪЭЗАНОКЪУЭ Кърым адэкIи пищэнущ 
республикэм щыпсэухэм я дежкIэ мыхьэ-
нэшхуэ зиIэ Iуэхухэр Урысейм Федерацэм-
кIэ и  Советым щыпхыгъэкIыным. 

«Уэлий и къуэ Кърым Къэрэшей-Шэр-
джэсым къыщалъхуащ, фIыуэ щыгъуазэщ 
ди республикэм щыпсэухэр зыгъэпIейтей 
Iуэхухэм, нэщIысауэ къыгуроIуэ Къэрэшей-
Шэрджэсым и социально-экономикэ зыу-
жьыныгъэм теухуауэ щIапхъэхэри. Ар IэщIа-
гъэлI нэсщ, жэуаплыныгъэ зыхэлъ унафэщI 
ерыщщ, республикэм ифI зыхэлъ Iуэхухэр 
пхыгъэкIыным сыткIи щхьэпэнущ. 

Кърым мызэ-мытIэу ядэIэпыкъуащ ди 
 лъахэгъухэм - Хэкур яхъумэу дзэм къулыкъу 
щызыщIэхэм. Сэлэтхэмрэ абыхэм я уна-

гъуэхэмрэ зэрызащIигъакъуэм теухуауэ 
пщIэ къелэжь», - дыкъыщоджэ Темрезов 
Рашид Макс-м кърилъхьам. 

КъШР-м и Iэтащхьэм къыхигъэщащ сена-
торым республикэм и зыужьыныгъэм, щIы-
налъэ, къэрал унафэщIхэр купщIафIэу 
зэдэлэжьэным и зэфIэкI зэрыхилъхьэнур 
икIи ехъуэхъуащ ехъулIэныгъэхэр иIэу адэкIи 
Къэрэшей-Шэрджэс Республикэм и фIым 
телэжьэну. 

Илъэсым и гъэсакIуэ

АДЫГЕЙ. ФокIадэм и 21-м щIидзауэ 
Москва щокIуэкI «Урысейм илъэсым и 
гъэсакIуэ» XVII урысейпсо зэпеуэм и 
кIэух Iыхьэр. 

КЪЭРАЛЫМ и гъэсакIуэ 86-рэ япэ Iыхьэм 
хэтщ. Республикэм Егъэджэныгъэмрэ щIэ-
ныгъэмкIэ и министерствэм къызэритамкIэ, 
Адыгейм абы игъэкIуащ Яблоневскэ посел-
кэм и «Солнышко» сабий сад №14-м и гъэ-
сакIуэ Бастэ Мирэ. 

Зэпеуэм и япэ Iыхьэм кърикIуэхэм елъыта-
уэ 15-р лауреат хъунущ. Ахэр хэтынущ къы-
кIэлъыкIуэ зэхьэзэхуэм. 

УЭРДОКЪУЭ  Женя. 

«ЩIалэгъуалэм и дуней-
псо фестиваль-2026» щIы-
налъэ программэм хэтхэм 
фIэхъус псалъэкIэ захуи-
гъэзащ КъБР-м и Iэтащхьэ 
КуэкIуэ Казбек. 

УФ-м и Президент Путин 
Владимир и унафэкIэ, 
«ЩIа лэгъуалэмрэ сабий-
хэм рэ» лъэпкъ проектым и 
зы Iыхьэу ирагъэкIуэкI мы 
фестивалыр. 

ЗэIущIэ нэхъыщхьэхэр 
къэрал 200-м нэс лIыкIуэхэр 
щызэхуэса Екатеринбург 
щекIуэкIащ. ИужькIэ хьэ-
щIэхэр Урысейм и щIына-
лъэхэр зрагъэлъагъуну 
 гъуэгу теувахэщ. Апхуэдэ 
щIыпIэхэм язу арат Къэбэр-
дей-Балъкъэрыр. 

ФокIадэм и 17 лъандэрэ, 
республикэм щыIэщ Таджи-
кистаным, Черногорием, 
Сербием, Аргентинэм, Пе-
рум, Венесуэлэм, Индием, 
Молдовэм, Иорданием, 
Эфио  пием, Боливием, Узбе-
кистаным, Абхъазым, Ли-
ваным къикIа делегат-хэр.

ХьэщIэхэм зрагъэцIыхуащ 
МФМ-2026 зэхуэсым ди рес-
публикэм щыщу хэта ныб-
жьыщIэхэр, ди щIыналъэм и 
тхыдэм, абы щызэрахьэ ха-
бзэ хэм щыгъуазэ защIащ, 
щIы пIэ цIэрыIуэхэр къызэха-
кIухьащ, я нэгу зрагъэу жьащ. 

Налшык фокIадэм и 21 - 22-хэм ще-
кIуэкIащ Бжыгъэр зи лъабжьэ Iэмэ-
псымэхэмкIэ узыншагъэр зыхъумэхэм я 
пашэхэмрэ экспертхэмрэ я урысейпсо IV 
зэхуэсышхуэр: «ЕЦП. Форум - Налшык 
2026». КъБР-м и Iэтащхьэ КIуэкIуэ Казбек 
абы хэтахэм егъэблагъэ псалъэкIэ захуи-
гъэзащ. 

ЗЭХУЭСЫШХУЭР Урысейм Узыншагъэр 
 хъумэнымкIэ и министерствэмрэ «РТ Меди-
цинэмкIэ информацэм епха Iэмэпсымэхэр» 
IуэхущIапIэмрэ я нэIэ щIэту, КъБР-м и Пра-
вительствэмрэ Узыншагъэр хъумэнымкIэ и 
министерствэмрэ къызэрагъэпэщащ. 

Къэбэрдей-Балъкъэрым къеблэгъащ 
къэ ралым и щIыналъэ 70-м щIигъум я лIы-
кIуэхэр. Зэхуэсым къыщыпсэлъахэщ УФ-м 
узыншагъэр хъумэнымкIэ и министрым и 
къуэдзэ Ваньков Вадим, УФ-м Узыншагъэр 
хъумэнымкIэ и министерствэм къедзауэ 
лажьэ, узыншагъэр хъумэным епха лэжьы-
гъэр информацэрэ зыхуэныкъуэхэмкIэ 
къы зэгъэпэщынымкIэ ЩIэныгъэ-къэхута-
кIуэ институт нэхъыщхьэм и унафэщI 
 Шульгин Игорь, Москва Узыншагъэр хъумэ-
нымкIэ и департаментым хыхьэ, Узыфэхэр 

къэхутэнымрэ телемедицинэмкIэ Iэмэпсы-
мэхэмкIэ щIэныгъэ-клиникэ центрым и 
унафэщIым и къуэдзэ Владзимирский Ан-
тон, нэгъуэщI IэщIагъэлIхэр. 

Зэхуэсышхуэр илъэс еплIанэ хъуауэ йо-
кIуэкI. Нэхъ пасэу ар щызэхэтащ Мэхъэч-
къалэ, Салехард, Пермь. Мы гъэм Налшык 
махуитIкIэ хъуащ Урысейм бжыгъэр зи лъа-
бжьэ Iэмэпсымэхэр медицинэм къыщызы-
гъэсэбэп IэщIагъэлIхэм я зэхуэсыпIэ. 

Къэралым щыпэрыт IэщIагъэлIхэр я 
щIэныгъэмкIэ зэдэгуэша къудейкъым, 
Iэмэ псымэщIэхэр медицинэм зэры щы-
лэжьапхъэм хуаIэ гупсысэмкIэ зэхъуэжа-
хэщ. Зи гугъу ящIыр иджыри къэс щымыIа 
Iэмэпсымэ лIэужьыгъуэщ, и къэгъэсэ-
бэпыкIэм хуаIэ бгъэдыхьэкIэхэри щIэщ, ме-
дицинэ IуэхущIапIэхэм я лэжьэкIэми узы-
фэхэм зэреIэзэ щIыкIэми нэгъуэ щIынэкIэ 
уригъэплъу. 

«Уигу хегъахъуэ Къэбэрдей-Балъкъэрыр 
мы IуэхумкIэ ипэ ит щIыналъэхэм зэра-
щыщым, ди IэщIагъэлIхэми, я лэжьэгъухэм 
ядэгуэшэн хуэдэу, мы лъэныкъуэм ехъу-
лIэныгъэ куэд зэрыщаIэм», - иритхащ 
зэхуэсышхуэм теухуауэ КIуэкIуэ Казбек и 
интернет напэкIуэцIым. 

КъБР-м и Парламентым 
и УнафэщI Егоровэ Татьянэ 
республикэм и хабзэуб-
зыху IуэхущIапIэм и Пре-
зидиумым и зэIущIэ ири-
гъэкIуэкIащ.

ДЕПУТАТХЭР хэплъащ 
«ЦIыху хэр автомобиль 
транс порткIэ, токкIэ зекIуэ 
къалэ транспорткIэ, гъущI 
гъуэгу транспорткIэ къызэ-
рырашэкIыр къызэгъэпэ-
щыным и IуэхукIэ» КъБР-м 
и Законым и 2-нэ Iыхьэм зэ-
хъуэкIыныгъэхэр хэлъхьэ-

КъБР-м и Iэтащхьэ КIуэкIуэ Казбек ви-
деозэпыщIэныгъэкIэ хэтащ промышлен-
ностым къыщIагъэкIхэр хабзэм ебакъуэу 
зэзыгъэкIуэкIхэм япэщIэтынымкIэ къэ-
рал комиссэм и зэIущIэм. Ар иригъэ-
кIуэкIащ УФ-м и Правительствэм и 
УнафэщIым и япэ къуэдзэ Мантуров Де-
нис. 

ТЕПСЭЛЪЫХЬАЩ промышленностым 
къы щIигъэкIхэр шынагъуэншэу, ар ща-
гъэхьэзыра IуэхущIапIэм и дамыгъэр  тету, 

зэрызэрагъэкIуэкI щIыкIэм кIэлъыплъу 
щытын зэрыхуейм. 

Экономикэм и къудамэ зэмыулIэужьы-
гъуэхэм къыщыщIагъэкIхэр хабзэм еба-
къуэу зэзыгъэкIуэкIхэм зэрапэщIэтымрэ 
апхуэ дэ къамыгъэхъун папщIэ унафэщIхэм 
ящIэхэмрэ я гугъу ящIащ. 

Гулъытэ хэха хуащIащ къэралым кърашэ 
хьэпшыпхэр зэращапхъэм, псом хуэмыдэу, 
«Дамыгъэ пэж» фIэщыгъэр къагъэщхьэпэу, 
ахэр къыздикIри здаутIыпщри къэгъэнэIуэн 
зэрыхуейм.

ИнтернеткIэ Iэ тевдзэ
«Адыгэ псалъэм» иджы унэм 

фыщIэсуи Iэ тев дзэ  хъунущ. 
Абы папщIэ  фи  те лефонхэм я 
каме рэр  мы QR-кодым тевгъа-
псэу абы къыфхуигъэлъагъуэ 
ссылкэм фрикIуэн хуейуэ аращ.

Щагъэхьэзырам и дамыгъэр тету

Къытхуоблагъэ  медицинэм
и  IэщIагъэлIхэр

ДызэрагъэцIыху, я нэгу зрагъэужь

«Ди зэIущIэр гуапэ дыдэу 
екIуэкIащ, - итхыжащ КIуэ-
кIуэ Казбек. - Республикэм 
зэрыщыIэм къахуздихьа гу-

ры щIэфIхэмкIэ къыддэгуэ-
шащ ди хьэщIэхэр. Иджы ди 
щIыналъэр фIыкIэ ягу къи-
нэжауэ гъуэгу теувэжынущ 

ахэр. МФМ-2026 фес тива-
лыр къызэзыгъэпэщахэм 
фIы щIэ яхузощI. Хьэ щIэ хэ-
ми яжесIащ ди республикэр 

ягу зэрырихьам сызэрыщы-
гуфIыкIар. Ап хуэ дэ зэIущIэ 
гуапэ куэд къазэрыпэ щы-
лъым шэч къы тесхьэркъым».

ЗэхъуэкIыныгъэхэр халъхьэ, жэрдэмхэр даIыгъ

ным теухуауэ» щIыналъэ 
 законым и проектым.

КъБР-м и Парламентым 
ПромышленностымкIэ , 
транспортымкIэ, связымрэ 
гъуэгу IэнатIэмкIэ и комите-
тым и унафэщI Къалмыкъ 
Марат зэрыжиIамкIэ, феде-
ральнэ законодательствэм 
халъхьа зэхъуэкIыныгъэхэм 
япкъ иткIэ, цIыхухэр къра-
шэкIыну ират хуитыны-
гъэхэр къыщыгъэлъэгъуа 
щыхьэт тхылъхэр зэрагъэ-
хьэзырымрэ зэрыратым рэ и 
пIалъэр ягъэIэпхъуащ. А 

Iуэхур электрон жыпхъэм 
тету къызэрагъэпэщыныр 
2026 гъэм фокIадэм и 1-м 
къыщыщIэдзауэ мыхъуу, 
2028 гъэм гъатхэпэм и 1-м 
техьэну ягъэбелджылащ. 
Законопроектым хэп лъэн, 
зэхъуэкIыныгъэхэр  хуа гъэ -
хьэзырын е къыпэ джэжын 
папщIэ, мы лэжьыгъэр зи 
нэIэ щIэт IуэхущIапIэхэм 
 хуагъэхьащ.

Къэбэрдей-Балъкъэрым и 
Парламентым и зи чэзу зэIу-
щIэр 2026 гъэм фокIадэм и 
30-м екIуэкIыну траухуащ. 

Апхуэдэуи Президиумым 
щыте псэлъыхьащ къэра-
лым и нэгъуэщI щIына-
лъэхэм я хабзэубзыху жэр-
дэмхэм. Ар теухуащ Урысей 
Федерацэм и Мэз, Лэжьы-
гъэ кодексхэм я языныкъуэ 
Iыхьэхэм зэ хъуэ кIыныгъэхэр 
хэлъхьэ ным.

И мыхьэнэр къалъытэу, 
депутатхэм даIыгъащ Уд-
мурт Республикэм и Къэрал 
Советым Урысей Федера-
цэм егъэджэныгъэмкIэ и 
министр Кравцов Сергей 
Зэрызыхуигъазэр. Ар теу-
хуащ зи ныбжьыр илъэси-
хрэ мазихым нэмысахэмрэ 
илъэсийм щIигъуахэмрэ 
школхэм еджакIуэ къызэ-
ращтэ щIыкIэр тэмэму убзы-
хуным.

Президиумым хэтхэр хэп-
лъащ IэнатIэ зэмылIэужьы-
гъуэхэм я IэщIагъэлI нэхъ 
пажэхэм КъБР-м и Парла-
ментым и ЩIыхь тхылъ 
зэрыратынум теухуа Iуэху-
ми.

КъБР-м и Парламентым 
З а к о н о д а т е л ь с т в э м р э 
щIыпIэ унафэр зехьэным 
пыщIа IуэхухэмкIэ и комите-
тым и унафэщI Мэлбахъуэ 
Борис депутатхэм яхутеп-
сэлъыхьащ Къэбэрдей- 
Балъкъэр Республикэм и 
къалэ цIыкIухэм (Бахъсэн 
къалэр и щапхъэу) я 
зыужьыныгъэм хуэгъэзауэ 
«комитетым и сыхьэтым» 
къыщащта пщэрылъхэр 
зэрагъэзащIэм.

Дунейм
щыхъыбархэр

Биижь благъэ хъуркъым, благъэжь бий хъуркъым.
Лъэпкъ Iущыгъэ:

Зыгъэхьэзырар
БАГЪЭТЫР Луизэщ.

Урысейм и лъэпкъхэм я бзэхэм и ма-
хуэм и щIыхькIэ Налшык дэт ебланэ 
курыт еджапIэм щекIуэкIащ усэр, 
уэрэдыр, къафэр щызэхэухуэна пшыхь 
дахэ. Лъэпкъхэм я бзэмрэ щэнхабзэмрэ 
егъэфIэкIуэным, щIэблэр абыхэм де-
гъэхьэхыным тещIыхьауэ екIуэкIащ ар. 

БЗЭ зэмылIэужьыгъуэхэмкIэ усэ къе-
джащ, уэрэд жаIащ сабийхэм. Утыкум 
къихьэ цIыкIухэм ягъэлъэгъуащ лъэпкъ-
хэм зэрахьэ фащэхэм я дахагъэр. «Си 
бзэ - си Хэку» фIэщыгъэм щIэту екIуэкIащ 
пэщIэдзэ классхэм щеджэхэм я сурэт зэ-
пеуэр. Сурэтхэм нэмыщI, пэшым щагъэ-
лъэгъуащ школакIуэхэм ящIа хьэпшып 
зэмылIэужьыгъуэхэр. Сабийхэм къэрэн-
дащрэ лэчкIэ тхылъымпIэ напэм къыща-
гъэлъэгъуащ зыщыщ лъэпкъым теухуауэ 
яIэ гупсысэ къабзэхэр. 

Къызэхуэсахэм гъэщIэгъуэн ящыхъуащ 
адыгэ фащэр, матэр, жьыхур, лъэпкъ 
жыг Iэ рыщIыр, нэгъуэщIхэри.  Лъэпкъ 
гупсысэр къыщагъэлъагъуэ Iуэхум хэтащ 
сабийхэм я адэ-анэхэри – абыхэм пшы-
хьым къахьащ шхыныгъуэ зэмылIэу-
жьыгъуэхэр. Адыгэ шхыныгъуэхэм ящы-
щу пшыхьым кърихьэлIахэм зыIуагъэ-
хуащ лэкъум, зэкIэрыс, хьэлыуэ, чыр-
жын, нэгъуэщIхэри. 

Дианэ ящыгъупща?!

Британием и пащтыхьы-
къуэ Гарри и мурадщ и анэ 
пащтыхь гуащэ Дианэ ду-
нейм зэрехыжрэ илъэс 30 
зэрырикъум теухуа докумен-
тальнэ фильм тригъэхыну. 

ХЪЫБАРЕГЪАЩIЭ Iэна-
тIэхэм къызэратымкIэ, Гарри 
и Iыхьлы зыбжанэм захуигъэ-
защ фильмыр гъэхьэзыры-
нымкIэ дэIэпыкъуэгъу къыхуэ-
хъуну. Ар елъэIуащ и адэ 
 къуэш граф Спенсер Чарльз, 
арщхьэкIэ ар хуейкъым филь-
мым къыщыпсэлъэну.

«Пащтыхь гуащэ Дианэ и 
фэеплъыр зэрагъэлъэпIэнум 
теухуауэ зэкIэ зыри яубзыхуа-
къым», - ятх газетхэм. Ауэ, 
къы зэрагъэлъагъуэмкIэ, зи 
гугъу ящI документальнэ 
филь мыр къищэхуфынут Гар-
рирэ абы и щхьэгъусэ Маркл 
Меганрэ зэгурыIуэныгъэ зра-
щIылIа америкэ NetfIix стри-
минг платформэм. Къищы нэ-
мыщIауэ, къыхагъэщ филь-
мы щIэм Гаррирэ пащтыхьы-
къуэ Уэльский Уильямрэ я 
зэхущытыкIэр зэIигъэхьэнкIэ 
зэрыхъунур.

НэхъапэIуэкIэ, фокIадэм и 
16-м, хъыбар къатащ Спенсер 
Чарльз и гукъэкIыжхэр щы зэ-
хуэ  хьэса тхылъым къы зэ ры-
щыхигъэщар Инджылызым и 
пащтыхь Карл III, Дианэ 
зэрыхэкIуадэрэ махуэ зыб-
жанэ фIэкIа дэмыкIауэ, зэры-
жиIэгъар ар псынщIэу ящы-
гъупщэжыну.

Хьэршым кIуэну
цIыху мин 12 

щIохъуэпс 

Урысей космонавт гупым 
хыхьэну хуейуэ ягъэхьа 
лъэIухэм я бжыгъэр зэи 
хуэмыдэжу куэдщ - псори 
зэхэту мин 12 къаIэрыхьащ. 

КъызэрыгуэкI дыдэу къыпщыхъуну 
Iуэхур узэрымыгугъауэ къызэрекIуэ кIыр 
плъэгъуа нэужь, щIэныгъэм щIэ зэри-
мыIэр нэхъри уи фIэщ мэхъу. ГуфIэгъуэ 
Iэнэм цIыхур етIысылIэу ар тхьэмадэм 
 хъуэхъукIэ къызэрызэIуихым дэтхэнэ зы 
адыгэри щыгъуазэщ. Ауэ «хъуэхъущIафэр 
бзэхри, хъуэхъубзэр къэнащ» жыIэгъуэр 
щызэхэпхкIэ, Iэнэм епха хабзэхэмрэ 
 хъуэхъу гъэзэщIэкIэмрэ ещIэкIауэ зэгуэр 
щэнхабзэ лъэрыхь зэрыщыIар хьэкъыу уи 
пащхьэ къоувэ. Хьэмэрэ дыщэкIыр Iэна-
тIэ дахэ зэрыпэрытыр сыт хуэдизу гъэщIэ-
гъуэн къыпщыхъуми, «дыжьыныр 
ягъэджылри япщэж, дыщэри ягъэткIури 
якIыщтэ» псэлъафэр уи тхьэкIумэ къиIуа 
нэужь, а IэщIагъэм акъыли, лыузи, зэ-
фIэкIи, щIэныгъэшхуи зэрыпылъыр къыб-
гуроIуэ. Сыт хуэдэ лъэпкъ къэгъэщIыгъэ-
ри къащтэ, апхуэдэу къызэрымыкIынрэ 
тхыдэжьым куууэ хыхьэжу щIэныгъэ къы-
зыкъуэмыкIынрэ щIагъуэ яхэткъым. Ап-
хуэдэ зы Iуэху щIэщыгъуэщ адыгэ дунейм 
къызэрыддэгуэшар Адыгэ къэрал универ-
ситетым и лэжьакIуэ УНЭРОКЪУЭ Мирэ.

«АДЫГЭХЭР: лъэпкъ куцIымрэ хэхэс ду-
неймрэ» - аращ Адыгэ къэрал университе-
тым адыгэ филологиемрэ щэнхабзэмкIэ и 
къудамэм иджыблагъэ щекIуэкIа Iэнэ хъу-
рейм зэреджэр. Ар къызэзыгъэпэщари езы-
гъэкIуэкIари Лъэпкъ щIэныгъэмкIэ цент-
рырщ. Зэхуэсым курых хуэхъуащ зи къэ ху тэ-
ныгъэ купщIафIэхэмкIэ адыгэ дунейм фIыкIэ 
къыщащIэ Унэрокъуэ Мирэ и къалэмыпэ 
къыщIэкIа тхылъитIыр - «Адыгэхэм я щэнха-
бзэр» («Традиционая культура адыгов») тхы-
лъымрэ «Адыгэхэм дыжьыным епхауэ зэ-
рахьа щэнхабзэр» («Адыгское художествен-
ное серебро») монографиемрэ.

Илъэс Iэджэ щIауэ Унэрокъуэ Мирэ зэлэжь 
тхылъитIыр дунейм къызэрытехьар гуфI э-
гъуэш хуэщ. Абы щхьэусыгъуэ иIэщ. Япэ рауэ, 
Мирэ ящыщкъым зи къэхутэныгъэхэр 
щылажьэ пэшым щIэсу зэзыгъэуIухэм - абы 
къызэхикIухьащ адыгэхэр щыпсэу щIыпIэ-
хэр, зэхуихьэсащ IуэрыIуатэр, итхыжащ нэ-
хъыжьхэм я деж щызекIуэ лъэпкъ щIэны-
гъэр. А псом къэхутэныгъэ щхьэхуэхэр ещIэ-
кIын зэрыхуейм пцIы хэлъкъым, нэгъуэщIу 
жыпIэмэ, щIэныгъэм и пащхьэ илъхьэныр 
Iэмал зимыIэщ. ЕтIуанэрауэ, Унэрокъуэр 
зэлэжь Iуэхугъуэхэм я нэхъыбэр нобэр къыз-
дэсым зыпкъ игъэувэжауэ, зы жыпхъэм 
илъхьэжауэ щыткъым. Абы къигъуэтыжахэм 
я нэхъыбэм лъэпкъ IэщIагъэхэм кIуэрабгъу 
хэхахэр зэрыхуащIынум аркъудей шэч хэлъ-
къым. Ещанэрауэ, щIэныгъэрылажьэм и 
бзэр къабзэщ, и гупсысэр нахуэщ. Дунейм 
къытехьа тхылъхэр зэрытхар урысыбзэми, 
къыщыхьа щIэныгъэр зэрыщыту адыгэбзэщ. 
Унэрокъуэм и къэхутэныгъэхэм анэдэлъ-
хубзэм и зыужьыпIэр зэрырагъэгъуэтыжы-
нумкIэ шэсыпIэ уиувэ хъунущ.

Iэнэ хъурейр къызэIуихащ АКъУ-м и про-
фессор, IуэрыIуатэхутэ, филологие щIэны-
гъэхэмкIэ доктор Унэрокъуэ Рае. Къызэхуэ-
сахэм фIыщIэ яхуищIри, профессорым зэIу-
щIэр щIызэхуашэсам и щхьэусыгъуэм и 
щхьэр занщIэу тричащ.

- Мирэ лэжьыгъэшхуэ, лэжьыгъэ абрагъуэ 
кърихьэлIащ жысIэмэ, пцIы супсынукъым. 
Илъэс куэд лъандэрэ зэхуихьэс IуэрыIуатэхэр 
абы апхуэдизкIэ шыбзэм щIегъэкIри, зы пса-
лъэ гъэщIэгъуэн зэхихамэ, IуэрыIуатэщыпэ 
аргуэрым йожажьэ, зыгуэр къызыпихын нэ-
хъыжьыфIхэр къелъыхъуэ, а псалъэм и куп-
щIэр къызэкIуэцIихын папщIэ. Тыркум щып-
сэу адыгэхэм я деж илъэситху зэкIэ лъы-
кIуэкIэ дыкIуащ, хэкурыс адыгэхэм куэд ды-
дэрэ дахыхьащ. А псор, зэрыгурыIуэгъуэщи, 
лъэпкъым и щIэныгъэ хъугъуэфIыгъуэщ. 
ЦIыхуитI я Iуэху еплъыкIэ зэтехуэми, я дуней 
лъагъукIэ зэщхьэщыкIынущ. Мирэ и дуней 
лъагъукIэр зэрыщыту адыгэ псалъэм и 
IэфIыр къэлъыхъуэным теухуащи, а зэхуи-
хьэса псом кърикIуащ нобэ дыщIызэхуэса 
тхылъхэр. Уасэ зимыIэ, лъапIэ дыдэу щыт 
къэ хутэныгъэхэм Мирэ и гуащIэр зэ ры-
лъэщыр къагъэлъагъуэми, узыщыгуфIыкIын 
Iуэхугъуэу щытщ абыхэм нэгъуэщI щIэщы-
гъуэ куэд дыдэ къазэрыкъуэкIынур, - жиIащ 
Унэрокъуэ Рае.

АдэкIэ псалъэр зрата щIэныгъэрылажьэ, 
тхыдэ щIэныгъэхэмкIэ кандидат Цей Заремэ 

Къэбэрдей-Балъкъэр Республикэм и Парламентым и депутатхэмрэ КъБР-м и Пар-
ламентым и Аппаратым и лэжьакIуэхэмрэ Къэбэрдей-Балъкъэр Республикэм и Пар-
ламентым и депутат, «Захуагъэ здэщыIэ Урысей» фракцэм и унафэщI Кебеков Вла-
димир Сэфарбий и къуэм хуогузавэ абы и шыпхъу Кебековэ Светланэ Сэфарбий 
и пхъур дунейм зэрехыжам къыхэкIыу.

ТхылъыщIэхэр 

Дыжьыным
и лъахэм

къыхигъэщащ зытепсэлъыхь тхылъхэр адыгэ 
щIэныгъэм дежкIэ хэлъхьэныгъэшхуэу 
зэрыщытыр, уеблэмэ абыхэм унэтIыныгъэ-
щIэхэр къагъэунэхуу зэрыхъунур.

- Лъэпкъ щэнхабзэм и лъэныкъуэ куэд 
къызэщIаубыдащ Мирэ и тхылъхэм. Абыхэм 
ехьэлIа Iуэхугъуэхэр щIэх-щIэхыурэ утыкум 
кърихьэрт, ауэ иджы хуэдэу зэгъэуIуауэ, зы 
жыпхъэм иту ар тлъэгъуатэкъым. Псори зы 
зэужьым къызэщIиубыдэу дунейм къызэ ры-
техьар уасэ зимыIэ гукъэкIщ. Хэхауэ и гугъу 
щIын хуейщ «Адыгэхэм дыжьыным епхауэ 
зэрахьа щэнхабзэр» зи фIэщыгъэ моногра-
фием. Тхылъым и теплъэм къыуит гухэ хъуэм 
къыщыщIэздзэнщи, абы къыщыIуэта Iуэху-
гъуэхэм ящыщу укъызэщIэзымыIэтэу зы 
яхэт къым. Дэ дыщыгъуазэщ адыгэ гъащIэм 
дежкIэ дыжьынымрэ дыщэмрэ мыхьэнэуэ 
яIар зыхуэдизым. Ауэ иджыри къыздэсым 
дэ хэтщIыкIыр мащIэ дыдэт а гъущIыкIэхэм 
лъэпкъым и щэнхабзэм щаубыду щыта 
увыпIэр зэрыиным. Абы дыщегъэгъуазэ 
Унэрокъуэм, дыщегъэгъуазэ шыIагъэшхуэ 
хэлъу, жиIэмкIэ хэлъ фIэщхъуныгъэр 
къыплъигъэIэсу. Сыт и уасэ дыщэкI IэщIа-
гъэм епхауэ пщIы бжыгъэкIэ абы зэхуихьэ-
са фIэщыгъэхэр. Лъэпкъ щIэныгъэм теухуа 
къэхутэныгъэу жиIэми, ар бзэщIэныгъэми, 
IуэрыIуатэ щIэныгъэми, гъуазджэми псынэ-
щIэж зэрахуэхъунум шэч хэлъкъым. Ды-
жьынымрэ дыщэмрэ ятеухуауэ апхуэдиз 
 щыжаIа зэи къэхъуакъым. Арыххэуи, къэ-
хутэныгъэр щIэщыгъуэщ, фIыгъуэшхуэщ, - 
жиIащ Цей Заремэ.

Къыхэгъэщын хуейщ монографием Унэро-
къуэ Мирэ дыщэмрэ дыжьынымрэ ятеухуауэ 
адыгэхэм къадэгъуэгурыкIуэ щIэныгъэр 
 къа нэ щIагъуэ щымыIэу зэуIу зэрищIар. Ап-
хуэдэу ар тепсэлъыхьащ дыжьынымрэ ды-
щэмрэ ирахьэлIэ технологие Iэмалхэм, я 
гугъу ищIащ ахэр зэрагъэджылымрэ зэра-
пщыжымрэ, зэпкърихащ зи гугъу тщIа гъущI-
хэкIхэм тхыпхъэхэр зэрыхагъэтIысхьэм, жут 
зэрытралъхьэм, ягъэплъу фIыцIагъэр къы-
зэрыхагъэкIым, кIэлъыплъащ адыгэ цIыху-
хъу икIи цIыхубз фащэм хэлъ ды жьы нымрэ 
дыщэмрэ я зыужьыкIэм, зэхъуэ кIыкIэм, къы-
зыхуэкIуам. Апхуэдэу Унэрокъуэм хузэфIэ-
кIащ адыгэ дыщэкI IэщIагъэм кавказпсо икIи 
евразие гъуазджэм щиубыд увыпIэри зы-
хуэдэр къигъэлъэгъуэн.

Унэрокъуэ Мирэ и тхыгъэхэр щызэхуэхьэ-
са зэужьым ущрихьэлIэнущ илъэс зэхуэ мы-
дэхэм итха щIэныгъэ статьяхэм, гупсысэхэм, 
Iуэху еплъыкIэхэм. Ахэр абы къыхихащ ха-
мэщI щыпсэу ди лъэпкъэгъухэмрэ хэ-
курысхэмрэ я дуней тетыкIэмрэ къадэгъуэ-
гурыкIуэ щэнхабзэмрэ яхилъэгъуахэм, къа-
рита гузыхэщIэхэм.

Унэрокъуэ Мирэ адыгэ дунейм фIыуэ къы-
щацIыху щIэныгъэрылажьэщ. Ар емышыжу 
егъэджэныгъэ IэнатIэм илъэс куэд хъуауэ 
пэрытщ, а зэрылажьэм хуэдэуи, щIэныгъэм 
гуа щIафIэу хэтщ. Абы и гуащIэдэкIым къэ-
ралми пщIэшхуэ хуищIащ - Мирэ къыхуа гъэ-
фэщащ «Адыгэ Республикэм щIэныгъэмкIэ 
щIыхь зиIэ и лэжьакIуэ» цIэ лъапIэр. Ауэ зы-
ми хуэдэжкъым абы и гъэсэнхэмрэ и лэжьэ-
гъухэмрэ къыхуащI пщIэр, къыхуаIэ лъагъу-
ныгъэр. Ар абы къилэжьащ хэлъ цIыхугъэ 
инымкIэ, щIэныгъэм хуищI хэлъхьэныгъэм-
кIэ. Дунейм къытехьа тхылъитIыр адыгэ щIэ-
ныгъэм и лъэбакъуэшхуэщ. Ахэр зыIэрыхьэ-
нум, шэч хэмылъу, и щIэныгъэм зригъэужьы-
нущ, и лъэпкъ зэхэщIыкIми зиIэтынущ. Дэ 
къыт лъысу къэхутэныгъэхэр зи Iэдакъэ къы-
щIэкIа Унэрокъуэ Мирэ лъэпкъым хуэузыншэ-
ну, и гуащIэдэкI и шхыгъуэ ихуэу куэдрэ 
тхуэпсэуну дыхуохъуахъуэ.

Сурэтри тхыгъэри
ШУРДЫМ Динэ ейщ.

Бзэхэм я IэфIыр

ЦIыкIухэм пшыхьыр гукъинэж ящы-
хъуащ. КъагурыIуащ бзэр гъэлъэпIэн, 
фащэм пщIэ хуэщIын, хабзэр зехьэн, нэ-
хъыжьыр лъытэн зэрыхуейр. 

Тхыгъэри сурэтхэри
НАФIЭДЗ Данэ ейщ. 

«Роскосмос»-м и унафэщI 
Баканов Дмитрий зэры-
жиIамкIэ, абы щыщу цIыху 
350-р япэ зэпеуэм пхыкIащ.

«Мы гъэм космонавтхэр 
къы хэ хыныр зэIухауэ екIуэ-
кIащ. Апхуэдиз бжыгъэм зы-
къыт хуагъэзэныр къызыхэкIар 
Къэрал Iуэхутхьэбзэхэм зыуэ 
щыт я порталымкIэ (Госуслу-
ги) хъыбар зэредгъэщIар 
 арауэ къызолъытэ», - жриIащ 
Бакановым УФ-м и премьер 
Мишустин Михаил щыхуэзам.

Къэрал IуэхущIапIэм и Iэ-
тащ хьэм къыхигъэщащ кос-
мо навтхэр къызэрыхахым 
ехьэ лIа Iуэхугъуэ псори 2026 
гъэм зэрызэфIэкIынур. Зи на-
сып къихьхэм я цIэ-унэцIэхэр 
илъэсым и кIэ пщIондэ къа-
гъэнэIуэнущ.

ФокIадэм и 24,
махуэку

ТхьэкIумэкIыхьым и дуней-
псо махуэщ 

Кърым Республикэм и къэ-
рал гербымрэ къэрал ны-
пым рэ я махуэщ

1863 гъэм къалъхуащ уэрэ-
дус, уэ рэджыIакIуэ, джэгуа-
кIуэ Сыжажэ Къылъшыкъуэ. 

1898 гъэм къалъхуащ Иор-
дание Хьэшимит пащтыхьы-
гъуэм и Парламентым и уна-
фэщIу, премьер-министру, 
Сенатым и Iэтащхьэу щыта 
Хьэбжокъуэ Сэхьид. 

1948 гъэм къалъхуащ адыгэ 
усакIуэ, зэдзэкIакIуэ Семэн 
Руслан. 

1961 гъэм къалъхуащ теле-
журналист, «Къэбэрдей-
Балъ къэр» телевизионнэ ка-
нал къэрал IуэхущIапIэм и 
уна  фэщIу щыта Къардэн Ас-
лъэн. 

Дунейм и щытыкIэнур 
«pogoda.yandex.ru сайтым 

зэ ритымкIэ, республикэм 

уэшх къыщешхынущ. Хуабэр 
махуэм градус 18 - 19, жэщым 
градус 14 щыхъунущ.

ФокIадэм и 25,
мэрем

Фармацевтым и дунейпсо 
махуэщ 

Дэгухэм я дунейпсо ма-
хуэщ 

1934 гъэм Налшык къыщы-
зэIуахащ Къэбэрдей-Балъ-
къэрым и колхоз-совхоз Iуэху-
щIапIэхэм я лэжьакIуэхэм я 
япэ спартакиадэр. 

1941 гъэм ВКП (б)-м и об-
комым унафэ ищIащ уIэгъэ 
хъуа зауэлIхэр зыхуей хуэ-
гъэзэнымкIэ комитет къызэра-
гъэпэщыну. 

1915 гъэм къалъхуащ АР-м 
и цIыхубэ тхакIуэ, драматург, 
зэдзэкIакIуэ Еутых Аскэр. 

1932 гъэм къалъхуащ пшы-
науэ Iэзэу щыта, Къэбэрдей-
Балъкъэрымрэ Урысей Феде-
рацэмрэ щIыхь зиIэ я артист 
ПщыхьэщIэ Мухьэжыр. 

1933 гъэм къалъхуащ адыгэ 
тхакIуэ Щэмырзэ Iэмырбий.
 

Дунейм и щытыкIэнур 
«pogoda.yandex.ru сайтым 

зэритымкIэ, республикэм 
пшэр техьэ-текIыу щыщыты-
нущ. Хуабэр махуэм градус 14 
- 17, жэщым градус 13 щыхъу-
нущ.

Къытхэхъуащ
   Дыгъуасэ Къэбэрдей-Балъ-
къэрым къыщалъхуащ сабий 
40. Абыхэм ящыщу 20-р 
хъыджэбз цIыкIущ, 20-р щIа-
лэщ. 
   ФокIадэм зэрыщIидзэрэ ди 
щIыналъэм дунейм къы щы-
техьащ сабий 551-рэ, илъэ-
сым и пэщIэдзэм щегъэ жьауэ 
6416-рэ.

Бэдрэжаныр 
траIуантIэ

Къэбэрдей-Балъкъэрым и консерв заводитIым бэдрэ-
жаным щолэжь иджыпсту икIи, хъыбар къызэратамкIэ, 
дызэрыт илъэсым зэрыщIидзэрэ а хадэхэкI щIэщыгъуэм 
щыщу банкI мелуани 8,4-рэ траIуэнтIащ. Нэгъабэ и 
апхуэдэ пIалъэм яхузэфIэкIам нэхърэ процент 18-кIэ нэ-
хъыбэщ ар.

КОНСЕРВ заводхэм къыщыщIагъэкI продукцэхэм езы 
IуэхущIапIэхэм е ди къэралым щыцIэрыIуэ брендхэм я 
фIэщыгъэцIэхэр зэрахьэ. Ди республикэм и мызакъуэуи, 
абыхэм уащрихьэлIэнущ УФ-м и нэгъуэщI щIыналъэ куэдым 
я сату щIыпIэ инхэм, щыжаIащ  КъБР-м Мэкъумэш хозяй-
ствэмкIэ и министерствэм.

СЫЖАЖЭ Аскэр.    

ГуащIэрыпсэу лэжьакIуэбэм я мамыр гъащIэр къызэ-
пиудат лъахэм къытепсыха гуауэшхуэм. Нэмыцэ зэрып-
хъуакIуэхэр къежьат, ди Хэкум и хъугъуэфIыгъуэ псори 
зыIэрагъэхьэн мурад яIэу. Ауэ ди совет цIыху гуа-
щIафIэхэр зэкъуэувэри хагъэщIащ хьэщ хьэ рыIуэхэр, 
ахэр къыздикIам яхужащ.

Хэкур бийм щызыхъумэну тэджа нэхъыжьхэм къагъэ-
на лэжьыгъэ мытыншым пэрыуващ зи Iэпкълъэпкъыр 
зэ рымыубыда ныбжьыщIэхэр. Абыхэм ящыщщ Аруан 
щIы налъэм хыхьэ Къэхъун къуажэм къыщалъхуа, 
иужькIэ  Шытхьэлэ Iэпхъуа, лэжьыгъэм и ветеран, жылэм 
пщIэрэ щIыхьрэ щызиIэ, илъэс 60-м нэблагъэкIэ лэжьы-
гъэ гугъум къэмылэнджэжу пэрыта Джатокъуэ Заурбий 
Исуф и къуэр. 

НэхъыжьыфIым къыджиIахэм фыщызгъэгъуэзэнщ. 

- НЭМЫЦЭ зэрыпхъуакIуэхэр ди щIыгум къыщысам илъэ-
ситху ныбжьым ситт. Ди гущхьэм дыркъуэ темыкIыжу 
 къытенащ а зэман хьэлъэм екIуэкIа гузэвэгъуэр. Хэкум и 
хъугъуэфIыгъуэр зыIэрызыгъэхьэну къежьа нэмыцэ зэ-
рыпхъуакIуэхэр къуажэм къыщыдыхьам унагъуэхэм къыт-
хэтIысхьат. КъаIэрыхьэр зэщIакъуэрт, яхузэщIэмыкъуэр 
ягъэсырт. ДымэжэщIалIэт, ди щыгъынхэр къилэжьыкIат. 
Нэмыцэхэм нэхъ гущIэгъу яхэлът, румын лъыфIейхэм 
 нэхърэ. Ди пщIантIэм дэса хьэщхьэрыIуэхэм нэхъыбэр 
румынт. Ди хадэм нартыху изу итти, фашистхэм яшхэр абы 
щагъэхъуакIуэрт. Си анэм ар игу темыхуэу хьеуаныр нар-
тыхум къыхихужат. Ар румын лъыфIейхэм ящыщ зым 
 къилъагъури, ди анэм и натIэм кIэрахъуэр къытриубыдат. 
Ар ди унэм щIэс нэмыцэхэм ящыщ зым къыщилъагъум, 
щIэкIиери къыIэщIигъэкIыжауэ щытащ. А псори иджыпсту 
хуэдэу си нэгу щIэтщ. АпхуэдизкIэ гущIэгъуншэт ахэри, къы-
дащIэр яфIэмащIэт. 

КъызэдзэкъэкIыу дахужащ бийр ди зауэлI хахуэхэм. Ахэр 
къэмылэнджэжу Хэкум и хуитыныгъэм щIэзэуащ. 

Ди нэхъыжьхэр зэрыдмыгъэукIытэным, дазэрыдэIэпы-
къуным дыхущIэкъуу дыкъэгъуэгурыкIуащ, гугъу дохь жытIэу 
дыкъикIуэтакъым. «ФIым и Iэгъуапэр, хъупIэ зекIуапIэщ» 
жыхуиIэращ. Ухеймэ, улъэщщ. Ди гущIыIум къихьа фашист-
хэм ягъэжа мывэм хуэзэжащ. Къапхъэным хуэдэу 
 ды зыIыгъа хьэщхьэрыIуэхэр щыдахужам, дигухэр къызэры-
гъуэтыжат. Хуит къащIыжа ди щIыпIэм зедгъэужьыжыным 
дыпэрыуващ сабии балигъи. Жылэм диIэж мылъку тIэкIухэр 
зэхуахьэсыжри, колхозхэмрэ совхозхэмрэ зэфIагъэувэжащ. 

Еянэ классым сыкъыщIэкIри, колхозым сыхыхьащ, си ар-
мэ кIуэгъуэр къэсыху сылэжьащ нэхъыжьхэм я Iэпыдз-
лъэпыдзу. ИтIанэ къэралым къулыкъу хуэсщIащ илъэсищ-
кIэ. СыкъэкIуэжа нэужь, мывэхьэж заводым тIэкIурэ сы-
щыIащ. ИтIанэ Мэздэгу а зэманым дэта гъущIгъавэ  дерсыр 
къэзухри, къуажэм къэзгъэзэжащ. Совхозым сыхыхьэри, 
пенсэ сыкIуэу сытIысыжыху абы сыщыIащ. 

ГъащIэм къигъэув къалэн гугъухэм псэемыблэжу дыпэ-
щIэтащ. ФIым ухущIэкъумэ, захуагъэм урителъхьэмэ, фIым 
ухуэзэнущ. Къуажэдэсхэр зы унагъуэм хуэдэу дыпсэуащ, 
щIакхъуэ Iыхьэр зэдэдгуэшу, пщIэ зэхуэтщIу, дызэдэIэпы-
къуу, - жеIэ дадэ Iумахуэм. 

Узыпэрыт IэнатIэр дапхуэдэу гугъуми, гум зыщигъэп-
сэхужыр унагъуэрщ. Джатокъуэхэ Заурбийрэ Ленэрэ уна-
гъуэ дахэ яIэщ, зэгурыIуэрэ зэдэIуэжу мэпсэу. Зэщ-
хьэгъусэхэм бынищ зэдапIащ, зыхуей хуагъэзащ, ирагъэ-
джащ. 

Дохъуэхъу нэхъыжьыфIым, быным я быныжхэм я гуфIэ-
гъуэ илъагъуу, Джатокъуэхэ я жьантIэм куэдрэ дэсыну. 

КЪАНКЪУЛ Раисэ.

КъикIуэт
имыщIэу

2026 гъэм и щIышылэ - шыщхьэуIу 
мазэхэм къриубыдэу Къэбэрдей-Балъкъэ-
рым и мэкъу мэш IуэхущIапIэхэм жылап-
хъэрэ джэш лIэужьыгъуэу Iурагъэшащ тонн 
мини 169,1-рэ. Нэгъабэ и апхуэдэ пIалъэм 
щыIа бжыгъэхэм нэхърэ процент 36,5-кIэ 
нэхъы бэщ ар. ШыщхьэIум и кIэхэм ирихьэ-
лIэу гуэдз жылапхъэу хъумапIэхэм къыщIэ-
нар хуэдэ 1,8-кIэ нэхъыбэщ е тонн мин 13,6-
рэ мэхъу, къитащ Кавказ Ищхъэрэм Ста-
тистикэмкIэ и управленэм.

 
ЗЭПЭЩХЬЭХУЭУ къэдгъэлъагъуэмэ, бжы-

гъэхэр нэхъыбэу къыдэзыщIеяр гудзырщ. Абы 
щыщу Iурагъэшам хуэдэ 1,5-кIэ хагъэхъуащ 
икIи тонн мин 67,5-м ар нызэрыхьэсащ. Нар-
тыху жылапхъэу нэгъуэщI щIыналъэхэм хура-
гъэшащ тонн мин 52,5-рэ. Нэгъабэ и апхуэдэ 
пIалъэм яхузэфIэкIам нэхърэ проценти 8,4-
кIэ нэхъыбэщ ари. 

ШыщхьэIум и кIэм ирихьэлIэу гуэдз жылап-
хъэу хъумапIэхэм къыщIэнар хуэдитIкIэ нэ-
хъыбэщ нэгъабэ елъытауэ е тонн мин 11,9-
рэ. Нартыху жылапхъэр - хуэди 2,1-кIэ е тонн 
мин 0,2-рэ мэхъу. 

Апхуэдэу щыхъукIи, къапщытэж пIалъэм 
къриубыдэу дагъэ къызыщIаху мэкъумэш 
къэ кIыгъэхэм ящыщу Iурагъэшам и куэда-
гъым хуэди 2-м щIигъукIэ кIэрагъэхуащ е тонн 
мини 8,5-рэ хъуащ. 2025 гъэм и щIышылэм 
- шыщ хьэуIум нэгъуэщI шIыналъэхэм хура-
гъэшауэ щытам и процент 44,9-рэ хъууэ 
аращ. Нэгъабэ елъытауэ хъумапIэхэм къыщIэ-
нар хуэдэ 1,6-кIэ нэхъыбэщ е тонн мин 0,05-
рэ мэхъу. 

А пIалъэм къриубыдэу хадэхэкIыу Iурагъэ-
шащ тонн мин 36,1-рэ е нэгъабэ и апхуэдэ 
пIалъэм яхузэфIэкIам нэхърэ процент 24,6-
кIэ нэхъыбэ. ХъумапIэхэм къыщIэнар процен-
ти 10,5-кIэ нэхъыбэщ е тонн мин 20,7-рэ 
мэхъу. КIэртIофу Iурагъэшами процент 32,7-
кIэ кIэрагъэхуащ е тонн мин 0,08-рэ                        
хъуащ. 

Мыдрейуэ, статуправленэм къигъэлъэгъуа 
бжыгъэхэр къызыбгъэдэкIар республикэм и 
мэкъумэш IуэхущIапIэхэрщ, хьэрычэт IэнатIэ 
мыинымрэ курытымрэ я IуэхущIапIэхэм яйр 
абы хэткъым.

ТАМБИЙ Линэ.

Жылапхъэу Iурагъэшым хагъахъуэ

Лъэпкъ Зэкъуэтхэм я Зэ-
гухьэныгъэм (ООН) и Ас-
самблее Нэхъыщхьэм 1978 
гъэм къыщыхалъхьа унафэм 
ипкъ иткIэ, Тенджызхэм (хы 
цIыкIухэм) я дунейпсо ма-
хуэр фокIадэм и иужьрей 
махуэкум трагъэхуащ. 

ЗИ ГУГЪУ тщIа а унафэм 
хэгъэгухэр къыхуреджэ тен-
джызхэм япсхэр зэрыщытауэ 
къызэтегъэнэным, адэкIэ-
мыдэкIэ къыщыхъей фIейр 
хамыгъэлъэдэным, кхъу-
хьыш хуи нэхъ цIыкIуи шына-
гъуэншэу къыщрагъэ кIу хьы-
ным хуэунэтIауэ щегъэ кIуэ-
кIыпхъэхэмкIэ зэухылIэ ныгъэ 
пыухыкIахэр зэ ра щIы лIэну, а 
IуэхухэмкIи, хуей хъумэ, зыр 
адрейм дэIэпыкъуну.

ИщхьэкIи къызэрыщыхэд-
гъэщащи, 1978 гъэм къыще-
гъэжьауэ, а махуэм гулъытэ 
хэха щыхуащI къэрал куэдым. 
А Iуэхум кърикIуэу, адэкIэ-
мыдэкIэ бгъэдыхьэкIэ зэмы-
лIэужьыгъуэхэр къыщыунэ-
хуащ тенджызхэм япсхэм 
щысхьыным, ахэр мыуфIе-
иным хуэгъэзауэ лэжьып-
хъэхэм ятеухуауэ.  

Еджагъэшхуэхэм зэрытра-
гъэчыныхьымкIэ, жьыуэпсри 
(климатыр) щIыуэпсри (эко-
логиер) зэпIэзэрыт щытыкIэм 
игъэтынымкIэ тенджызхэм 
(хы цIыкIухэм) ягъэзащIэ мы-
хьэ нэр ин дыдэщ. Апхуэдэу, 
зи гугъу тщIыхэм япсхэм дэ-
гъуэу зыщIашэ икIи зыха-

Махуэгъэпс

КъытщIэхъуэ щIэблэм 
яхуэхъумапхъэщ

гъэзэрыхь жьым щымыщу 
хэт фIейр (гъуэзыр, заводхэм 
къаутIыпщ Iугъуэ фIыцIэр, 
къинэмыщIхэри). 

ЦIыху мелардхэм я щыIэ-
кIэ-псэукIэр зэщхьынур, дэт-
хэнэми зэрагъэхь щIагъуэ 
щымыIэу, хышхуэхэмрэ хы 
цIыкIухэмрэ къыщагъуэтым 
(къэкIыгъэхэм, бдзэжьейхэм, 
псырыкIуэ шэрыпIхэм) къы-
гуэхыпIэ имыIэу епхащ. Нэ-

гъуэщIу къэдгъэлъагъуэмэ, 
ди планетэм гъащIэм и къэ-
унэхукIэ зэмылIэужьыгъуэ хэр 
щыгъэIэнымкIэ «пщэ рылъ» 
нэхъ ин щызыгъэзащIэхэм 
ящыщщ хышхуэхэри хы 
цIыкIу хэри. Хэгъэгухэр, щIы-
пIэ нэхъ пхыдзахэр з э пы-
щIэнымкIи тенджызхэм ягъэ-
защIэ къалэныр зэбгъэпщэн 
умыгъуэтынщ. 

АтIэми, къэралхэм, цIыху 

къызэрыгуэкIхэм хышхуэхэми 
хы цIыкIухэми я гущIыIум 
къыщрахьэжьэ Iуэхугъуэхэм 
нэхъри зэрызыщрагъэужьым, 
зэрызыщрагъэубгъум къы-
хэкIыу, ахэр зи хэщIапIэ шэ-
рыпI псэущхьэхэмрэ бдзэ-
жьей лъэпкъыгъуэхэм ящыщ 
куэдымрэ, гузэвэгъуэшхуэ 
зэрыхэхуар нэрылъагъуу, ду-
нейм тебзэхыкIыжыпэным 
нэблэгъащ, я бжыгъэр кIуэ 

пэтми нэхъ мащIэ зэрыхъум, 
къызэтена тIэкIури «вакъэ 
зэв» дыдэ зэриувар я щхьэу-
сыгъуэу. 

КъризэщIэткъуэжу дгъэ-
белджылынщи, ЩIым тен-
джызу дызыщрихьэлIэм я 
процент 60-м щIигъум къы-
зэрымыкIуэу зэран яхуэхъуа-
кIэщ цIыхухэр. Ари, ди          
жагъуэ зэрыхъунщи, адрей 
ды зыгъэпIейтей Iуэхугъуэ 
къо мым къадэкIуэу, гудзэ-
къагъэ зыхэлъ дэтхэнэри 
нэхъ дызэгупсысыпхъэхэм 
ящыщщ.

АтIэми, ди планетэм щыу-
фафэ тенджызхэм я зыгъэ-
зэкIэ-зыхъуэжыкIэми зэхэ-
лъыкIэми еджагъэшхуэхэри 
ар пщэрылъ зыщащIа IэщIа-
гъэлIхэри кIэлъыплъ зэпытщ. 
Телъыджэр аращи, щIэны-
гъэлIхэм дыздынэса зэманми 
тенджызхэм къыщахутэ икIи 
къыщагъуэт алъандэрэ щыIа-
ми-щымыIами зыхэдмы-
щIыкIа къэкIыгъэ лъэпкъы-
гъуэхэмрэ шэрыпI псэущ-
хьэхэмрэ. 

А псом къыхэкIыуи гурыIуэ-
гъуэщ ЩIым и гущIыIум и 
плIа нищыр (хышхуэхэри 
яхэту) щIэзыхъума псы иты-
пIэшхуэу зи дахагъэкIи дазэ-
рыхуэныкъуэкIи зыхуэдэ 
щымыIэхэр къытщIэхъуэ 
щIэблэми зэрахуэтхъумап-
хъэр.  

Тхыгъэри сурэтри 
КЪУМАХУЭ Аслъэн ейщ.



ПлIанэпэр  зыгъэхьэзырар
КЪАНЫКЪУЭ  Анфисэщ.

Псыдзэри, щIыхъейри, къэбэкъауэри, зэманри пэмы-
лъэщу нобэ къэса мывэ фэеплъхэр умыгъэщIэгъуэн 
плъэкIыркъым. ЛIэщIыгъуэ бжыгъэкIэ узэIэбэкIыжмэ 
псэуа IэщIагъэлIхэм, щэнхабзэм итхьэкъуа сурэтыщI цIэ-
рыIуэхэм, сыт хуэдэ IэмэпсымэкIэ къыхабзыкIа мы телъы-
джэр жыпIэурэ уогупсыс, IэлъэщI хъар къепхъуха хуэдэ,  
мраморым къыхэбзыкIа Iэпкълъэпкъ зэкIужхэр музейхэм 
щIэту щыплъагъукIэ. 

А IЭМАЛЫР пасэрей сурэтыщIхэм къазэрехъулIэу щытар 
къэпхутэну гугъущ. Пэжщ, иджырей сурэтыщIхэми яхуощI 
апхуэдэ фэеплъ телъыджэхэр, ауэ абыхэм къагъэсэбэпыр 
 техникэм и иужьрей Iэмэпсымэхэрщ. Псалъэм папщIэ, 17-нэ 
лIэ щIыгъуэм ящIа «мрамор хъарым» и щэхур дауэ къызэрып-
щIэнур? Ар мывэ быдэм IэпщIэлъапщIэу къыхэбзыкIам и 
 закъуэкъым, атIэ IэлъэщI хъар къепхъухауэ уи пащхьэм 
цIыхубз къитым хуэдэу, уи нэри къэзыгъапцIэ «оптикэ иллю-
зие» жыхуаIэ техникэри къигъэсэбэпащ пасэрей сурэтыщIым. 
«Тромплей» сурэт щIыкIэр Пасэрей Алыджым къыщыунэ-          
хуауэ щытащ икIи абы ирилажьэ сурэтыщIхэм я Iэда-
къэщIэкIхэр апхуэдизкIэ пэжым ещхьти, блыным тещIыхьа 
жызум Iэрамэ сурэтым бзухэр тетIысхьэну хуежьэрт! Апхуэдэт 
Зевксис алыдж сурэтыщIыр. 

Апхуэдэ сурэтхэр япэ дыдэу къызэхъулIауэ тхыдэм къы-
хэщыжыр Коррадини Антониощ. Неаполитан сурэтыщIыр 1668 
гъэм къалъхуащ. Абы и лэжьыгъэхэр нобэр къыздэсым му-
зейхэм щахъумэ, паркхэм, тхьэ елъэIупIэ унэхэм щIэтщ. Абы и 
IэдакъэщIэкIхэм нэхъ цIэрыIуэ дыдэу хэтыр зи сабийр лIэжа 
цIыхубзым и сурэтырщ. Ар щытщ лъэныкъуэкIэ еплъэкIыу, и 
Iэпкълъэпкъым хъар къепхъухауэ. Хъарыр зэхуэлъэфэсащ, 
зэтолъэт, узэпхроплъ, бзылъхугъэм и нэкIури, и Iэхэри, и бгъэ-
ри, и лъакъуэхэри къыхощ. ЖыпIэнуракъэ, мрамор хъарщ! 
Ауэ, дауэ ар мывэм къызэрыхыубзыкIынур? Илъэс дапщэ абы 
ихьыр?

А Iэмалыр илъэс куэдкIэ зыджа щIэныгъэлIхэм хуагъэфэ-
щащ лэжьыгъэм и нэхъыбэмрэ нэхъ гугъу дыдэу хэлъымрэ 
сурэтыщIым гипсым е ятIэм къыхищIыкIауэ. Дауи, абы ури-
лэжьэну нэхъ тыншщ. А Iуэху еплъыкIэм и телъхьэу, Корради-
ни къригъажьэу хунэмыгъэса фэеплъыр (ятIэм къыхэщIы-
кIар) нэгъуэщI сурэтыщI, Санмартинэ Джузеппе къищтэри, 
фэеплъ телъыджэ къыхищIыкIащ. Къыхэгъэщыпхъэщ Сан-
мартинэ а фэеплъым зэхъуэкIыныгъэ лъэпкъ зэрыхи-
мылъхьар. Ар абы нигъэсыжа къудейуэ аращ. ЖаIэ абы ипэкIи 
иужькIи Джузеппе апхуэдэ ехъулIэныгъэ имыIауэ, апхуэдэ 
фэеплъ хуэмыщIауэ. 

Къэбэрдей-Балъкъэр Республикэр къу-
лейщ щIыпIэ дахэхэмрэ телъыджэхэмкIэ. 
Абыхэм ящыщщ Гуэл щхъуантIэ цIэ-
рыIуэхэр. Ахэр тхууэ зэхэтщ, щхьэж езым        
и теплъэрэ и зэхэлъыкIэрэ иIэжу: Ищхъэрэ 
гуэл, Ипщэ гуэлитI, Гуэл гъущэ, Гуэл щэху 
жиIэу. 

ИЩХЪЭРЭ гуэлыр къащхъуэ-удзыфафэщ, 
сытым дежи градуси 9,3-рэ и хуа багъщ, 
 балъкъэрхэм абы щхьэкIэ «Черек-Кёль» 
жаIэ, гуэл фа кърагъэкIыу. Сыту жыпIэмэ, 
абы сероводород куэду зэрыхэлъым щхьэ-
кIэ, джэдыкIэ фырымэ къыхех. Абы метр 
 292-рэ и кууагъщ, дунейм нэхъ куу дыдэу тет 
гуэлхэм ящыщщ. Ищхъэрэ гуэлым и кууа-
гъым теухуауэ дайверхэр нобэр къыздэсым 
зодауэ, сыту жыпIэмэ, щхьэж зэрехам теу-
хуауэщ зэритхыр, армыхъумэ гуэлым и щIэ 
дыдэр здынэсыр къахуэхутакъэм иджыри 
къэс. 

Ищхъэрэ гуэлым къуэкIыпIэмкIэ къыбгъу-
рытщ Гуэл гъущэ (Кёль Кетчхен) жыхуаIэр. 
Мыдрей гуэлиплIым хуэдэу и цIэр ирамы-
Iуэрейми, мы тхыгъэр зытеухуэжар аращ. 
Хъы  барыжьхэм къазэрыхэщыжымкIэ, пасэ-
рей зэманым Гуэл гъущэм и пIэм псы къабзэ 
итащ. Ауэ, зэгуэр, щIыр хъеящ, бгыжьхэр 
 игъэзджызджу, икIи гуэлыр игъущыкIауэ 
нэху къекIащ. НобэкIэ ар метри 177-кIэ ех 
кумбщ, метри 5 зи кууагъ псы метр зэбгъу-
зэнатIэ 2500-рэ иту. Мыдрей гуэл изхэм 
елъытауэ, Гъущэр гъэжалъэ абрагъуэу къып-
щохъу. Арами, абыи Iэмал къыхуагупсысащ - 
туристхэр кумбым йопкIэ. 

ЩIэныгъэ и лъэныкъуэкIэ Кёль-Кетчхен 
гъэ щIэгъуэн дыдэми, къэхутакIуэхэр абы 
щылэжьэну дзыхьщIыгъуэджэщ. Сыту жы-
пIэмэ, абы и щIэм уехын папщIэ Iэмэпсымэ 
ухуэныкъуэщ, къэпщытэныгъэхэр зэребгъэ-
кIуэкIыну техникэр здехьэхыпхъэщ, узынша-
гъэкIи ухуэхьэзырын хуейщ. Аращи, «гъэжа-
лъэм» теухуауэ тщIэр мащIэ дыдэщ: метр 
213-рэ и бгъуагъщ, метри 177-рэ и куууагъщ. 
Илъэс 90-м щIигъукIэ къекIуэкIащ апхуэдэу, 
биологие щIэныгъэхэм я кандидат,  КъБКъУ-м 
и лэжьакIуэ ХьэтIыхъу Iэубэчыр Гуэл гъущэм 
ехыху!

ХьэтIыхъум и жэрдэмкIэ КъБКъУ-м ЩIэ-
ныгъэмкIэ и къудамэм къызэригъэпэщауэ 
щытащ 2018 гъэм бадзэуэгъуэ мазэм и 27-м 
екIуэкIа зекIуэр. Iэубэчыр метри 177-кIэ ехри, 
гуэл Гъущэм хьэфэ кхъуафэжьейкIэ тетащ, 
абы и псым, ятIэм, ар зэрыт бгы гъуанэм 
щыщ къыдрихьейри, иджащ. 

МБС-1 бинокулярыр, Биомед-5 микроско-
пыр, Богоровым и камерэр къигъэсэбэпурэ, 

ХьэтIыхъум къихутащ гуэлым и зэхэлъы-       
кIэр. КъищынэмыщIауэ, гуэлым и Iуфэлъа-
фэм къыщищыпа удз лIэужьыгъуэхэр игъэ-
гъури, къихута псоми щIыгъуу КъБКъУ-м и 
Музейм щIилъхьэжащ. 

Къэхутэныгъэхэм къызэрагъэлъэгъуам-
кIэ, Гуэл гъущэм и щIэм щIэзщ бгым къе-
щэщэха мывэхэмрэ пшахъуэмрэ. Езы кум-
быр инми, псыр мащIэ дыдэщ. Ари зэщIэ-
кIащи, занщIэу къыпхуэлъагъуркъым. Гуэл 
Iуфэм къыщокI бзииху, лIыжьгъэгуфIэ, бэ -
рэжьей тIупI, пэлъыркъиху, мэзбзий, нэ-
гъуэщIхэри. 

ХьэтIыхъум къызэрихутамкIэ, гуэлым и зэ-
хэтыкIэм зехъуэж уэшхыпсымрэ мы лып-
сымрэ къыщыхэлъадэкIэ. Абы хэсщ хьэм-
былу зэмылIэужьыгъуэ куэд, пкIауэхэм, цIыв-
хэм джэдыкIэ щагъэтIылъ, Ланц и тритон жы-
хуаIэр хэсщ.

Гуэл Iуфэм метри 8-кIэ пэжыжьэу, языны-
къуэ щIыпIэхэм деж псым метри 7 и куу а гъщ. 
ХьэтIыхъум зэрыжиIэмкIэ, метр 11,8-рэ куу а-
гъи ирихьэлIащ, гуэлым и курыкупсым нэхъ 
хуэзэу. Ар щыхьэт тохъуэ гуэлым и зэхэлъы-
кIэмрэ и кууагъымрэ уэшхыпсым зэре-
лъытам. 

Псым градус 19 - 22 и хуабагъщ, сантиметр 
40-кIэ хуиту укIуэцIроплъ. ЯпэщIыкIэ ар зы-
ми къыхэкI-хэлъэдэжу къахуэхутакъым. Ауэ 
жьыхулъатэм триха сурэтхэм ятепщIыхьмэ, 
псыщхьэм хуэзанщIэу бгым бгъуэнщIа гъ 
иIэщ. Мис абыкIэ псы хуабэ къыщIожри, 
гуэлым холъадэ. Iэубэчыр зэрыхуигъэфа-
щэмкIэ, гуэлым псыр икIуэсыкIыркъым. 
 Бахъэ зэрыщхьэщымытым тепщIыхьмэ, ар 
бгы гъуанэхэм, зэгуэтхъыпIэхэм икIуадэу 
ара гъэнущ. Сыту жыпIэмэ, ХьэтIыхъур псыщ-
хьэм щытетым, абы зэрыхэIэбэ, къэпщытэ-
ныгъэхэр зэрыригъэкIуэкI Iэмэпсымэхэр 
псым IэщIихырт, кхъуафэжьейри лъэны-
къуэкIэ ирихьэкIырт. Ар щыхьэт тохъуэ 
гуэлым ит псыр, къару щIэлъу, зыщIыпIэ 
зэры кIуэжым. ЩIэныгъэлIым зэрыхуигъэ-
фащэмкIэ, Гуэл щэхум псы къыщIожри, гуэл 
Гъущэм къыхолъадэ, щIэжыпIэ гуэрхэмкIи 
Ищхъэрэ гуэлым холъэдэж. 

Хъыбарыжьхэм къызэраIуэтэжым хуэдэу, 
Гуэл гъущэр зэгуэр щызу щытауэ къыщIэ кIы-
нущ. Ар зэрыкIуэдам гъэщIэгъуэн гуэри хэлъ-
къым. Сыту жыпIэмэ, ди щIыпIэм щыкуэдщ 
псым щIилъэсыкIа бгылъэхэр. Ар щIы уэпсым 
къыщекIуэкI Iуэхугъуэ къызэрыгуэкIщ. 

Къыхэгъэщыпхъэщ ХьэтIыхъу Iэубэчыр 
иригъэ кIуэкIа къэхутэныгъэхэр щIэныгъэ 
лэжьыгъэу Лондон щекIуэкIа тхылъ гъэлъэ-
гъуэныгъэхэм зэрыхагъэхьар,  абы папщIэ 
дыщэ медаль къы зэ ры щыхуагъэфэщар. 

ЦIыху куэд зыгъэсымаджэ губгъуэжыхапхъэр (амбро-
зиер) Америкэ Ищхъэрэм нащэгъэбагъуэ (клевер) жылэм 
хэлъу кърашри, Европэм къагъэIэпхъуащ 1873 гъэм. Удзым 
псынщIэ дыдэу зиубгъуу, и зэранышхуи цIыхум къекIыу 
къыщIэкIащ. 

ГУБГЪУЭ жыхапхъэр щыкуэдщ Европэми, Америкэ Ипщэ-
ми, Америкэ Ищхъэрэми, Африкэ Ищхъэрэми, Азиеми. Зэ ры-
хуа гъэ фа щэмкIэ, абы адэкIи зиубгъунущ. 

Урысейм губгъуэжыхапхъэр къыщыщагъуэтар 1918 гъэ- 
ращ, Ставрополь пэмыжыжьэу, Владикавказ -ТIуапсей гъущI 
гъуэгу зэбгырыкIыпIэм хуэзэу. ИтIанэ ар кIуэтащ Краснодар           
крайм, Ростов областым щынэсар 1950 гъэхэращ. Дунейр              
нэхъ хуабэ зэрыхъум къыхэкIыу, ар Урысей Федерацэм и                   
ищхъэрэ щIыналъэхэм мэкIуатэ. 

Губгъуэжыхапхъэр цIыхумкIи къэкIыгъэхэмкIи зэранщ. ЩIы 
щхьэфэм зэрыщызэбгырыжым хуэдэу, и лъэхъцми псынщIэу 
зеукъуэдий, губгъуэжыхапхъэ килограммыр зыхуей хуэзэн, 
мыгъужын папщIэ, псы литр 948-рэ зыщIеф. Гуэдзым, пса-
лъэм папщIэ, тIукIэ нэхъ мащIэщ зыщIишэр. Къищы нэ-
мыщIауэ, абы щIым куэду къыхех азотымрэ фосфорымрэ. 
ЗэрыгурыIуэгъуэщи, адрей къэкIыгъэхэм зэрызаужьын псырэ 
щIыгъэпшэррэ къахуигъэнэжкъым. 

Губгъуэжыхапхъэм губгъуэр зэщIищтамэ, мэкъумэш тех-
никэр тэмэму лэжьэжыфыркъым, гъавэр и чэзум Iуахы жы-
фыркъым, мэкъупIэм нэсамэ, Iэщым ишхын удз къигъэкIыр-
къым. А къэкIыгъэм игъэсымаджэ цIыхум и лъэр щIех: и 
нэпсыр къыщIэжу, и нэм шын щIищIэу, тэмэму имылъагъужу 
мэхъу, тхьэмбылыр игъэбэгыу цIыхур къащыхуемыгъэли 
щыIэщ. 

Дызытепсэлъыхь удз лIэужьыгъуэр апхуэдизкIэ «быны-
фIэщи», улъэщIэмыхьэу мэбагъуэ. Зы удз жэпкъым и гъужы-
гъуэм жылэ мин 40-м нэс къыполъэлъри, щIым хокIэ. Къы-
кIэлъыкIуэ гъатхэм а псори мэгъагъэ. Къыхэгъэщыпхъэщ, сыт 
хуэдизрэ ар шэмэджкIэ ипхми, губгъуэжыхапхъэр зэрымы-
кIуэдыр, уеблэмэ ипхыху лъабжьи 5 -15 зэриутIыпщыр. Ар нэ-
хъыбэу щыгъагъэр накъыгъэ-мэкъуауэгъуэ мазэхэрщ, ауэ ди 
щIыналъэм щыпсэухэм я аллергиер къыщыхъейр шыщ хьэуIу-
фокIадэ мазэхэращ. 

АтIэ, дауэ, губгъуэжыхапхъэм узэрыпэщIэтынур?
Iэмалищ иIэщ абы: мэкъумэш, химие, биологие.
МэкъумэшхэкIыу хэпсэр лIэужьыгъуэкIэ зэкIэлъыбгъа кIуэ-

мэ, щIэныгъэм зэрыжиIэр бгъэзащIэмэ, Iуэхур егъэп сынщIэ. 
Псом япэрауэ, зы гъэм хэпса къэкIыгъэр, етIуанэми абдеж 
дыдэм щыхэпсэж хъунукъым. Мэкъумэш лэжьыгъэхэм епха 
щIэныгъэлIхэм зэрызэхагъэщхьэхукIа хабзэм тету зэблэхъун 
хуейщ жылэхэр. 

Хадэм къыщыкIа губгъуэжыхапхъэм и лъэхъцыр зэри гъусэу 
къыхэчын хуейщ, армыхъумэ, зэрыжытIащи, пыбупщIыху 
 нэхъри мэбагъуэ. КъищынэмыщIауэ, УФ-м щагъэбелджыла 
гын зыбжанэ щыIэщ, а удзыр ирагъэкIуэду. Ещанэ Iэмалыр - 
губгъуэжыхапхъэр щыкI щIыпIэм удз Iув зэмы лIэу жьыгъуэхэр, 
джэш, хьэ, гуэдз, къинэмыщIхэр щыхасэ. «Амброзивный лис-
тоед» жиIэу щыIэщ хьэпIацIэ лIэужьыгъуэ, а  удзым фIэкIа 
имышхыу. А псори зы пщIыжрэ, зэкIэлъыпыту губгъуэжыхап-
хъэм «уеуэмэ», илъэситI-щым къриубыдэу пхуэгъэкIуэдынущ. 

Къыхэгъэщыпхъэщ мы удзыжьыр гъэкIуэдыныр щIыпIэ 
 администрацэм и Iэтащхьэм, мэкъумэш IуэхущIапIэхэм я уна-
фэщIхэм, щIыр бэджэнду зыIыгъхэм, унагъуэхэм я къалэну 
зэрыщытыр. «О карантине растений» жиIэу УФ-м 2014 гъэм 
Хабзэ къыщащтащ. Абы и 32-нэ Iыхьэм щыгъэбелджылащ     
мы удзыр гъэкIуэдыным хуэгъэзауэ зи къалэныр зымыгъэ-
защIэм ахъшэу ирагъэпшыныр: унагъуэхэм - сом 300 - 500; 
 къулыкъущIэхэм - 500 - 1000, IуэхущIапIэ зиIэхэм - 5000 - 10000. 

ЦIыхум и блэкIар къетIэщIыжыф, 
тхыдэр еджыф, ауэ хэт ищIэрэ 
 къытпэщылъыр, илъэси 100 дэкIмэ 
дунейр зэрыщытынур, цIыхум и те-
плъэм игъуэтыну зэхъуэкIыныгъэр, 
щIэуэ къагупсысынур?

КЪЫЗЭРЫЩIЭКIЫМКIЭ, къэкIуэ-
нур зыдж щIэныгъэлIхэри щыIэщ. 
Пса лъэм папщIэ, Канадэм и МакГилл 
университетым иIэщ Лайон Кристо-
фер зи унафэщI щIэныгъэлI гуп, 
ЩIым и атмосферэмрэ дунейпсо 
псым рэ ягъуэтыну зэхъуэкIыныгъэхэр 
иджу. Абыхэм зэрыжаIэмкIэ, 2500 
гъэм ирихьэлIэу дунейр апхуэдизкIэ 
пщтыр хъунущи, языныкъуэ щIыпIэхэм 
къэкIыгъэхэмрэ псэущхьэхэмрэ щи-
сыжынущ. 

А къэхутэныгъэр къытрадзащ Glo-
bal Change Biology журналым. Тхы-
гъэм къызэрыхэщымкIэ, цIыхум уэ-
гум ириутIыпщхьэ углекислэ гъуэзыр 
апхуэдизкIэ куэд мэхъури, ар фIы-
рыфIкIэ уэгум икIуэдыкIыжынукъым. 
Езыр-езыру зигъэкъэбзэжы ным илъэ-
сищэ бжыгъэ ихьынущ! Аращи, алъан-
дэрэ цIыхум щIыуэпсым ириха лейр 
ЩIым къефыкIыжын щIидзэнущ 2100 
гъэм иужькIэ.

«Дунейм и щытыкIэм зихъуэжыху, 
щIыпIэм и теплъэми, абы щыпсэу 
псэущ хьэхэми зэхъуэкIыныгъэ ягъуэ-
тынущ. Псалъэм папщIэ, Амазонкэ 
псыр зыпхыж мэз Iувхэм дунейм тет 
псэущхьэхэм я Iыхьэ щанэр щопсэу, 
углекислэ гъуэзу уэгум ираутIыпщ-

Гуэл Гъущэр щхьэ гъущэ?

Удз гъэкIуэдыгъуей

Мывэ хъарым и щэхур

Къытпэщылъыр сыт?

хьэм и проценти 7-р егъэкъабзэ. Ауэ, 
2500 гъэм ирихьэлIэу дунейм и хуаба-
гъым зиIэтынурэ, а мэзхэм кIын ща-
гъэтынущ, зэрыгурыIуэгъуэщи, абы 
щыпсэу псэущхьэхэри кIуэдыжы-
нущ», - итщ журналым. 

Ардыдэр къащыщIынущ щIыналъэ 

куэдым. ИкIи хуабэ жьэражьэр мыу-
жьыхыу, илъэс ныкъуэм щIигъукIэ 
щиIыгъынущ Африкэм, Аравием, 
Азием, Австралием, Индием. Иужь-
рейм къыщекIуэкI хуабэм ноби еукI 
цIыху мин бжыгъэхэр. А щIыналъэм 
температурэм градуси 4-кIэ щы-

зиIэтыжмэ, цIыху къинэжынукъым. 
«Дауи, апхуэдэ жьэражьэм хэту 

цIыхур лэжьэфынукъым, ишхыни 
къыхуэгъэхьэрычэтынукъым. Ауэ щы-
хъукIэ, роботхэр ягъэлэжьэну аращ 
къахуэнэр. Абыхэм якIэлъыплъынущ, 
кхъухьлъатэзехуэ зэрымыс аппарат-
хэр», - жаIэ щIэныгъэлIхэм. 

Мэш щащIэ, пхъэщхьэмыщхьэ           
къыщагъэкI губгъуэхэри полюсхэмкIэ           
Iэпхъуэнущ, зэрыжаIэмкIэ. Ауэ абы 
щымыкIыфыну хадэхэкIхэмрэ пхъэщ-
хьэмыщхьэхэмрэ кIуэдыжыпэнущ. 
2500 гъэм ирихьэлIэу мащIэ дыдэ хъу-
нущ кIэртIофыр, гуэдзыр, нартыхур, 
прунжыр, хугур.

Дауи, цIыхур Iэпхъуэнущ, хуабэм 
зыщихъумэу. Абы къыхэкIыу, щIыпIэ 
щIыIэтыIэхэм куэд щызэрыгъэ хъуа, 
шхын зымыгъуэт цIыхухэм зэ рыу-
кIыжын щIадзэнкIэ шынагъуэщ. Зы-
щыбгъэгъупщэ хъунукъым апхуэдиз 
хуабэм мылыр къигъэву, дунейпсо 
хым зэрызыкъиIэтынури, мэжалIэм, 
хуабэм, зэрыукIым къела цIыху Iэб-
жьыбыр псым ихьыжынкIэ зэры-
хъунури…

«Ди быным къатепщIыкIыжахэр 
щыпсэуну дунейм нобэ щыщIэдзауэ 
демыгупсысмэ, гъащIэр кIуэдыжы-
нущ. Ди щхьэ фIэкIа къытфIэмыIуэхуу 
нобэ дыпсэукIэ, Iуэхур зэфIэкIыр-
къым», - итщ тхыгъэм. 

ХьэщIэлI Леонид 1965 гъэм Хьэтуей 
 къуажэм къыщалъхуащ.1982 гъэм ку-
рыт еджапIэр къиухщ, шофёрхэр ща-
гъэхьэзыр курсым мазищкIэ щIэсри,   
дзэм ираджащ къулыкъу щищIэну. Ар-
мэ нэужьым сурэттех IэщIагъэм щыхуе-
джащ Налшык. 1987 гъэм «Дом быта» 
IуэхущIапIэм а IэщIагъэм щрилэжьэн 
щыщIидзащ. ИужькIэ Нарткъалэ дэт 
промышленнэ комбинатым щыIащ 
сурэттехыу. 1992 гъэм Анзорей къуажэм 
ирагъэблагъэри, сурэттех IэщIагъэм 
щыхурагъаджэ гупжьейм и унафэщIу 
лэжьащ илъэс 12-кIэ. 2000 гъэхэм 
ХьэщIэлIым щIым телэжьэн щIидзащ. 

ХьэщIэлI Леонид адыгэбзэр фIыуэ 
елъа гъу. ГъащIэр, къэзыухъуреихьхэр, 
щIыналъэр зэрызыхищIэр усэбзэкIэ 
 къеIуатэ. Къытыдодзэ абы и тхыгъэ 
зыбжанэ. 

* * *
«Ди нэхъыжь» жытIэу нэхъыщIэр

 дыпсалъэм,
Абы «нэхъыфIыр» и гъусэн хуейщ.
Ди нэхъыжьыфIхэм я псалъэ пэжыр
АкъылкIэ, хабзэкIэ, 

щIыхькIэ къулейщ.

Ди адыгэбзэр, ди хабзэ дахэр
Дэ тIыгъыжыфмэ - лIыгъэр дыдейщ.
МыкIуэдыжынур адыгэ хабзэрщ,
Адыгэ лъэпкъым 

жедгъэIэм «Уей! Уей!»

Насыпу диIэ ди хабзэ дахэм
Адыгэ лъэпкъыр дыкъихъумэнщ.
Нэхъыжь я гуплIэм дыдэсу захуэу,
Ди щхьэр тIэтыфмэ, уардэ дыхъунщ.

Ди адыгэбзэр, ди хабзэ екIур
Ди фащэ дахэр, хабзэ-нэмысыр,
Ахэр тхъумэну аращ си лъэIур,
А псор мы сигукIэ зызогъэзахуэ. 

ЛIыгъэ

ЛIыгъэ уэ пхэлъмэ, нэхъыжь едаIуэ,
ЛIыгъэ уэ пхэлъмэ, жьыуэ къэтэдж.
ЛIыгъэ уэ пхэлъмэ, 

гъэпэж уи лIакъуэр,
Уи адэ-анэм я пщIэр Iыгъыж.

ЛIыгъэ уэ пхэлъмэ, уи шыIэныгъэр
Уи губжьым япэ, хъуххэм, игъэщ.
ЛIыгъэ уэ пхэлъмэ, уи унэгуащэм
Пэжагъ-захуагъкIэ, пщIэкIэ бгъэдэт.

ЛIыгъэ зыхэлъхьи, уи бгыр щIэкъузэ,
Уи щхьэр къэIэти, ныбжьэгъу гъэпэж.
ЛIыгъэ уэ пхэлъмэ, лъэпкъым и узыр
ПсэкIэ дэгуэши, ущIемыгъуэж. 

Анэ

Си анэ, си анэ дахащэ,
Си анэ гу щабэ, си анэ IэфI.
Мы дунеишхуэр сыту дахащэт,
Мы си гум щызу уэ сыпIуплъэху.

ЗыпщызмыгъэнщIт уэ, си анэ дыщэ,
ЩIылъэм темыту сэркIэ нэхъ нэху.

Налшык, Кулиев Къайсын и цIэр 
зезыхьэ уэрамым тет модельнэ библио-
текэм, щекIуэкIащ «Голоса родной зем-
ли» макъамэ пшыхьыр. Ар ирагъэ-
кIуэкIащ Урысейм и лъэпкъ хэм я зэкъуэ-
тыныгъэм и илъэсым теу хуауэ. 

БИБЛИОТЕКЭМ кърагъэблэгъат «Бэрэ-
махуэ» фолк-гупыр. Пшынауэ Качанов Де-
нис, бэрэбанауэ БжэныкIэ Темырлан, 
пхъэцIычауэ Багъэтыр Елдар, кахонауэ 
(кахон - макъамэ Iэмэпсымэщ) Умар Ренат 
сымэ къызэхуэсахэм я нэгу зрагъэужьащ 

кавказ макъамэхэмкIэ. Псалъэ зыщIэмыт 
макъамэхэм куэдым урагъэгупсысырт: 
Хэкум, дунейм и дахагъым, къурш псынэм, 
мазэгъуэ жэщым, нэгъуэщIхэми. Ар къы-
хагъэщащ «Бэрэмахуэм» игъэзэщIахэм 
щIэ дэIуахэм. Абыхэм зэрыжаIэмкIэ, ма-
къамэм зэпещIэ лъэпкъхэр, абы и бзэри 
псоми зыхащIэ. 

Дэтхэнэми иIэжщ езым и макъамэ. 
Лъэпкъ зыбжанэм я Iэ мэпсымэхэр щы зэ-
щIэжьыуэкIэ, псоми зэдай макъамэ дахэ 
къоунэху.

НАФIЭДЗ Заремэ. 

«Бэрэмахуэм» и макъамэхэр

Бзэмрэ
хабзэмрэ

Насыпыр диIэщ, ди адэ-анэр
Дэ Алыхьышхуэм къытхуихъумэху.

Си анэ дахэу, хуабагъэр зи бэ,
ХуабагъкIэ мазэм, дыгъэм ефIэкI.
Сыт щыгъуи хуэдэу, уи Iэ щабэм
Сыкъигъэхуабэурэ мы си лъэр щIэкIт.

Си нэр зэтеспIэм – си нэгу ущIэтщ,
Укъызбгъэдэту, сыпщыгуфIыкIыу.
Анэ гуэныхьыр гуэныхь тIуащIэщ,
Ар тщымыгъупщэм, диIэщ зэфIэкI. 

Анэм и дахэр, анэм и IэфIыр
КъыбгуроIуапэр ущимыIэжым.
Си анэ дахэ, си анэ дыщэ,
Гугъуехьт уи гъащIэр, 

дыщриплъэжкIэ…

Уи гур хьэлэлу, тхуэпщIэр пфIэмащIэу,
Зэкъуэш-зэшыпхъухэр 

дыкъэбгъэхъуащ.
Зэман нэхъ хьэлъэрт фызыхалъхуари 
Гугъуехьу щыIэр фи нэгу щIэкIащ.

Уи бынхэр псори дыпхуэарэзыуэ,
ЗынотшэкIынти, утхъумэжынт.
Си анэ дахэ, сэ узиIэжкъым,
Си жыг къудамэр гуищIыкIащ жьым.

Ди щIалэгъуалэм сыныволъэIур:
Фи адэ-анэм я жагъуэ фымыщI.
Ди нэхъыжьыфIхэрщ 

псом я нэхъ лъапIэр,
Я хабзэ дахэр уэим фымыщI. 

Зыгъэхьэзырар
ГЪУЭТ Синэщ. 

Гъэлъэгъуэныгъэхэр

ФутболымкIэ Къэбэр-
дей-Балъкъэрым 2026 
гъэм щекIуэкIа гъэмахуэ 
зэхьэзэхуэр фокIадэм и 
20-м иухащ. Абы и кIэух 
джэгугъуэм щыIэн хуея 
зэIущIи 5-м ящыщу 3-ращ 
зэхэтар. Языныкъуэхэм 
зэпеуэр пасэу къаухмэ 
нэхъ къащтащ. 

КIЭУХ джэгугъуэм мы-
хьэнэ щIагъуэ иIэжтэкъым, 
медалхэр зыIэрыхьахэри 
иужь увыпIэхэм къыщынэ-
нухэри къанэ щымыIэу 
тхьэмахуэ ипэкIэ зэрызэ-
хэкIар къэплъытэмэ. Абы 
щыгъуэми пщIэ яхуэщIын 
хуейтэкъэ зэхьэзэхуэр къы-
зэзыгъэпэщахэмрэ зи щIы-
хьыр яхъумэ жылэхэмрэ? 
Ди жагъуэ зэрыхъущи, 
иужь илъэсхэм хабзэ 
 мы хъу  мыщIэ хъуащ зэпе-
уэр икIэм намыгъэсу хэкIы-
жу е зэIущIэ щхьэхуэхэм 
командэхэр къримыхьэ-
лIэу. А щытыкIэр ямыгъэтэ-
мэмауэ Къэбэрдей-Балъ-
къэрым и чемпионатми 
пщIэшхуэ зэримыIэнур гу-
рыIуэгъуэщ.

Мы псалъэхэр, дауи, 
ехьэ лIакъым зэхьэзэхуэм и 
пэм къыщыщIэдзауэ я къа-
ру псори хэзылъхьэу дыщэ 
медалхэр зыIэрызыгъэхьа 
«Тэрчми», абы ерыщу къы-
кIэлъеIа Бабугент и «Ло-
говаз»-ми. 

Тхьэмахуэ кIуам зэхэта 

Мыхьэнэ  щIагъуэ
  иIэжтэкъым

зэIущIищым къыхэбелджы-
лыкIащ нэгъабэрей чем-
пион Алътуд и «Искра»-мрэ 
«Псыкуэд-Марвиль»-мрэ 
яйр. Абыхэм зым адрейм 
топ тхурытху худигъэкIащ 
икIи джэгум еплъыну къэ-
кIуахэм дэрэжэгъуэ ира-
тащ. 

Адрей тIум хэгъэрейхэр 
къыщыхагъэщIащ. Ап хуэ-
дэу «Черкес»-р Шэджэм 
щыIэжу Бабугент къикIа 
«Логоваз»-м къригъэкIуэ-
тащ, «Бедик»-р Аргудан 
щыпэщIэтыфакъым Яны-
къуей щыщ щIалэхэм. 

Зэхьэзэхуэм и гъуащхьа-
уэ нэхъыфI хъуащ Къэбэр-
дей-Балъкъэрым и чемпи-
он «Тэрчым» и пашэ Iэщын 
Аслъэн. Мы гъэм абы и 
хьэрхуэрэгъухэм топ 27-рэ 

яхудигъэкIащ. 
Щыгъуазэ фыхуэтщIынщ 

2026 гъэм Къэбэрдей- 
Балъкъэрым футболымкIэ 
щекIуэкIа гъэмахуэ зэ хьэ-
зэхуэм и кIэух зэIущIэхэм 
къарикIуа бжыгъэхэм. Мис 
ахэр: «Черкес» (Шэджэм) - 
«Логоваз» (Бабугент) - 1:2, 
«Бедик» (Аргудан) - 
 «Яникой-1961» (Яныкъуей) 
- 1:3, «Малка» (Малкэ) - 
«Урыху» (Урыху) - 3:0 (хьэ-
щIэхэр зэрымыкIуам къы-
хэкIыу), «Искра» (Алътуд) - 
«Псыкуэд-Марвил» (Псы-
куэд) - 5:5, «Ислъэмей» 
(Ислъэмей) - «7 Вершин-
Шалушка» (Щхьэ лыкъуэ) - 
0:3 (хэгъэрейхэр къызэры-
римыхьэлIам къы хэкIыу).

ХЬЭТАУ  Ислъам.

Ди республикэм щокIуэкI «Ажа-
лыр щащэр жыIэ» урысейпсо 
Iуэхум и етIуанэ Iыхьэр. 

А ЛЭЖЬЫГЪЭР тэмэму къызэ-
гъэпэщыным теухуауэ зэIущIэ ще-
кIуэкIащ КъБР-м щыIэ МВД-м Нарко-
тикхэр зэрызэрагъэкIуэкIым кIэ-
лъыплъынымкIэ и управленэм. Iуэхур 
зи нэIэ щIэт штабым и зэIущIэм хэтащ 
республикэ МВД-м, Урысей ФСИН-м 
и управленэу КъБР-м щыIэм, Егъэ-
джэныгъэмрэ щIэныгъэмкIэ, Узын-
шагъэр хъумэнымкIэ, ЩэнхабзэмкIэ, 
ЩIалэгъуалэм я IуэхухэмкIэ, Лъэпкъ 
Iуэхухэмрэ жылагъуэ проектхэмкIэ, 
Бжыгъэр зи лъабжьэ зыужьыныгъэм-
кIэ, связымрэ цIыхубэ зэпыщIэны-
гъэхэмкIэ и министерствэхэм я лIы-
кIуэхэр. 

«Ажалыр щащэр жыIэ» урысейпсо 
Iуэхур йокIуэкI 2026 гъэм фокIадэм и 
21-м щыщIэдзауэ, щиухынур жэпуэ-
гъуэм и 2-рщ. Мы лэжьыгъэмкIэ я му-
радыр хабзэм къемызэгъыу нарко-
тикхэр зэрызрагъэкIуэкIым пэ щIэ-
   тынырщ, медицинэм емыпхауэ ар 

зрахьэлIэныр къэмыгъэхъунырщ, 
щхъу хьым иубыдахэм еIэзэным, гъа-

щIэ узыншэм хэшэжыным теухуа 
лэжьыгъэ егъэкIуэкIынымрэ а Iуэху 

щхьэпэм жылагъуэр къыхэшэ ным-
рэщ.

КъызэгъэпэщакIуэхэр щогугъ, мы 
лэжьыгъэм и мыхьэнэр къалъытэу, 
цIыхухэр Iуэхум жыджэру къыхыхьэ-
ну. КъБР-м щыIэ МВД-м и УНК-м 
 фигу къегъэкIыж наркотикхэр зыщэ-
хэм ятеухуа хъыбарыр мы Iуэхур 
щекIуэкI пIалъэм и мызакъуэу, сыт 
хуэдэ зэманми ебгъащIэ зэрыхъунур.

«Дзыхь зрагъэз телефонхэр»:
КъБР-м щыIэ МВД - (8662) 49-50-62; 

(8662) 40-49-10 (плъыр часть) ;
КъБР-м щыIэ Урысей ФСИН-м и 

управ ленэ - (8662) 75-27-54; (8662) 
 77-93-89;

КъБР-м Егъэджэныгъэмрэ щIэны-
гъэмкIэ и министерствэ - (8662) 42-28-23; 

КъБР-м ЩIалэгъуалэм я Iуэхухэм-
кIэ и министерствэ (8662) 42-20-69;

КъБР-м Узыншагъэр хъумэнымкIэ и 
министерствэм и «Наркологие дис-
пансер» - (8662) 44-17-83.

Дэтхэнэ хъыбарми и пэжыпIэр зэха-
гъэкIынущ, гулъытэншэуи зыри къэ-
нэ нукъым. 

ДЫГУЛЫБГЪУ Жантинэ.

«Ажалыр  щащэр  жыIэ»

Газыр здынэмыса унэхэм ар яхуе-
шэлIэным ехьэлIауэ щыIэ программэр 
2021 гъэм щегъэжьауэ Къэбэрдей-Балъ-
къэрым щолажьэ. Абы лъандэрэ уна-
гъуэ мини 5-м щIигъум гъэсыныпхъэ 
«щхъуантIэр» я псэупIэхэм хурашэлIащ. 
Мы программэр гъэзэщIэнымкIэ Къэ-
бэрдей-Балъкъэрыр къэралым щыпэ-
рыт щIыналъэхэм яхохьэ.

ГАЗЫР здынэмыса унэхэм ар хурашэлIэн 
папщIэ, льготэ зиIэхэм субсидиеу сом ми-
ни 100 зырыз иратынущ, газым пыщIа 
Iэмэпсымэхэр къращэхуну, бжьамийхэм 
ирыпадзэну, н. къ. папщIэ.

Апхуэдэ дэIэпыкъуныгъэ зрагъэгъуэты-
нухэм хеубыдэ унагъуэ быныфIэхэр, 
хуэмыщIауэ псэухэр, дзэ Iуэху хэхам хэт-
хэр, СВО-м и ветеранхэр, абыхэм я уна-
гъуэ хэр, ныкъуэдыкъуагъэкIэ 1-нэ гупым 
хыхьэхэр, сабий ныкъуэдыкъуэхэр зезы-
хьэхэр, Хэку зауэшхуэм и ветеранхэр.

Фигу къэдгъэкIыжынщи, газыр зды-
нэмыса псэупIэхэм ар яхуешэлIэным 
ехьэлIауэ щыIэ программэм ипкъ иткIэ 
 льготэ зиIэхэм газ оборудованэхэр къы-
зэращэхуамрэ я псэупIэхэм газыр ешэ-
лIэным трагъэкIуэдамрэ субсидиеу ира-

тыж 2023 гъэм къыщыщIэдзауэ. Абы 
нэмыщI, программэм цIыхухэм Iэмал 
ярет а гъэсыныпхъэмкIэ къызэгъэпэща 
къуажэхэм е дачэ щIыпIэхэм щIэуэ  щаухуа 
унэхэм я бжэIупэхэм нэс ар пщIэншэу 
 хуашэну. 

Япэм щыгъуэ газыр дачэм и пэщIэдзэ 
дыхьэпIэм нэсыху ирашалIэу щытауэ 
аращ, адэкIэ унагъуэхэм уэрам-уэрамкIэ 
ар зэбграшыжрэ я унэхэм ирашалIэу. А 
лэжьыгъэхэм, шэч хэмылъу, ахъшэ хъушэ 
текIуадэу щытащ. Иджы, дачэм щы псэу-
хэм газыр я унэ бжэIупэхэм нэсыху хура-
шэлIэнущ, унэм езыхэм ар щIашэжынущ. 

КъищынэмыщIауэ, Iуэхум ехьэлIауэ 
цIыхухэм я лъэIухэм я процент 90-м щIи-
гъур нобэкIэ ягъэзэщIащ.

ЗЭКIУРЕЙ  Ислъам.

Социальнэ зэгурыIуэны-
гъэм и Iэмалхэр къагъэсэбэ-
пу Къэбэрдей-Балъкъэрым 
къэрал дэIэпыкъуныгъэхэр 
щрат зэпытщ зи хэхъуэр ма-
щIэ и цIыхухэмрэ унагъуэ-
хэмрэ. А Iуэхугъуэхэр ира-
гъэкIуэкI «Унагъуэ» лъэпкъ 
пэхуэщIэм ипкъ иткIэ икIи  
хуэунэтIащ псэукIэр егъэ-
фIэкIуэным. 

КъБР-м Лэжьыгъэмрэ со-
циальнэ и лъэныкъуэкIэ 
цIыхухэм къащхьэщыжыным-
кIэ и министерствэм къызэри-
там кIэ, дызыхэт илъэсым зэ-
рыщIидзэрэ социальнэ зэ-
гурыIуэныгъэр и лъабжьэу 
унагъуэ 453-м зыщIагъэ-
къуащ икIи сом мелуан 69,3-
рэ а Iуэхугъуэм хухахащ.

Зэ тыгъуэу ят ахъшэр сом 
мин 22-м къыщыщIэдзауэ 
мин 350-м ноблагъэ икIи абы 
и куэдагъыр зэлъытар лъэIур 
зытхар щылэжьэну къыхиха 
унэтIыныгъэмрэ нэхъыбэ ды-
дэу абы щхьэкIэ зыхуэныкъуэ-
ну къигъэлъэгъуамрэщ. Уна-
гъуэхэм ират къэрал дэIэ пы-
къуныгъэм и фIыгъэ кIэ уней 
IуэхущIапIэ къызэIуахыну, я 
щхьэ хуэлэжьэжыну, лэ жьы-
гъэ IэнатIэ къагъуэтыну, я щIэ-
 ныгъэмрэ IэщIагъэм рэ хагъэ-
хъуэну Iэмал абыхэм яIэщ.

КъищынэмыщIауэ, гулъытэ 
щхьэхуэ хуащI дзэ Iуэху хэхам 
хэтхэмрэ абыхэм я унагъуэ-
хэм щыщхэмрэ. ЖыпIэнура-
мэ, хьэрычэт щIэн Iуэхум 
хыхьэн мурадкIэ социальнэ 
зэгурыIуэныгъэ зращIылIа-
хэм я хэхъуэр зыхуэдизыр 
 къапщытэнукъым, я щхьэ 
хуэлэжьэжыну е я щIэныгъэм-
рэ IэщIагъэмрэ хэгъэхъуэну-
мэ - сом мин 350-м нэблагъэ 
иратынущ. 

ЖЫЛЭХЬЭЖ  Артур.

Утыку
къранэркъым

Балъкъэр усакIуэ, узэщIакIуэ, егъэ-
джакIуэ, IуэрыIуатэдж цIэрыIуэ Шах-
мурзаев Саид (1886 - 1975) къызэ-
ралъхурэ мы гъэм илъэси 140-рэ ири-
къуащ. 

БАЛЪКЪЭР совет литературэм и клас-
сик Шахмурзаев Саид Шэджэм Ипщэ 
къуажэм 1886 гъэм гъатхэпэм и 10-м 
къыщалъхуащ. Абы и гъащIэр тыншу 
щытакъым, ауэ щIэныгъэм хуэнэхъуеин-
шащ сытым щыгъуи. Совет властым и 
япэ илъэсхэм ар щIэбэнащ цIыхубэм 
щIэныгъэрэ тхыбзэрэ зэрамыIэр гъэ-
кIуэдыным, ауэ а Iуэхур Хэку зауэшхуэм 
къызэтригъэувыIэри дзэм къулыкъу 
щищIащ. АдэкIи Саид къыпэплъэрт гуа-
уэшхуэ. И лъэпкъэгъухэр я щIыналъэм 
щрагъэIэпхъукIым и щхьэгъусэр хэкIуа-
дэри, сабиитIыр и закъуэу къыхуэнат. 
ИтIани къызэфIэщIакъым, гъащIэм 
щызыхуигъэувыжа къалэнхэр абы еры-
щу зригъэхъулIащ: и лъэпкъэгъухэм 
щIэныгъэ яIэныр, балъкъэр тхыбзэ 
къызэгъэпэщыныр,ТекIуэныгъэ Иным и 
къару хилъхьэныр. Къигъэзэжа нэужь 
етIуанэу щхьэгъусэ къишэжри, быниплIи 
зэдапIащ. 

IуэрыIуатэдж, лъахэхутэ Шахмурзаев 
Саид хэлъхьэныгъэ хуищIащ ди щIына-
лъэм и тхыдэмрэ IуэрыIуатэмрэ джы-
ным. Абы нэхъыжьхэм жаригъэIэжурэ 
зэхуихьэсыжащ балъкъэрхэм я IуэрыIуа-
тэм, псэукIэм, ахэр нэхъыбэу здиса 
щIыпIэхэм я Iэгъуэблагъэхэм щыIэ 
пасэрей фэеплъхэм щыхьэт техъуэ хъы-
бархэр. А псори абы зэфIигъэкIащ Къэ-
бэр дей-Балъкъэрым Гуманитар къэху-
тэныгъэхэмкIэ и институтым 1950 - 1970 
гъэхэм къызэригъэпэща щIэныгъэ экс-
педицэм хыхьэу. БлэкIа лIэщIыгъуэм и 
50 гъэхэм и кIэуххэм траха сурэтхэм 
къыщыгъэлъэгъуэжащ Шахмурзаевым 
нэхъыжьым къаIуэтэж хъыбархэр итхы-
жу. 

Шахмурзаевым и къэхутэныгъэ лэ-
жьыгъэхэм я гугъу пщIымэ, нэхъыбэу 
тригъэщIащ къэрэшей-балъкъэр Iуэры-

Iуатэр, КъБАССР-м и бгылъэ щIыпIэхэм 
я фIэщыгъэхэр джыным. Iуэры Iуатэ-
этнографие экспедицэхэм къри кIуахэр 
щызэхуихьэсыжащ 1970 гъэм филолог 
КIуэкIуэ Джэмалдин и гъусэу къыди-
гъэкIа «Балкарский топонимический 
словарь» лэжьыгъэм. Абы балъкъэр 
 географие фIэщыгъэ зы минрэ ны-
къуэрэ, щIэныгъэ тхыгъэ миным щIигъу 
къызэщIеубыдэ. Къэбэрдей-Балъкъэ-
рым туризмэм, ди щIыналъэм зыплъы-
хьакIуэ къакIуэ хьэщIэхэм я бжыгъэм 
щыхэхъуэ мы зэманым псалъалъэм 
къыщыхьахэм мыхьэнэшхуэ яIэщ рес-
публикэм и хьэщIэхэми зезыгъэ-
плъыхьхэми я дежкIэ. Къэбэрдей-Балъ-
къэрым и щIыпIэ гъэщIэгъуэнхэу Азау, 
Адыл-су, Адыр-су, Тегенекли, Терскол, 
Тырныауз, Чегет, Уштулу, Черек, Чирик 

Кёл (Гуэл щхъуантIэхэр), Суу Аузу, Бити-
кле (Алыдж дэкIуеипIэ), нэ гъуэщIхэми я 
фIэщыгъэхэр къызытекIар туристхэм 
щIэщыгъуэ зэращыхъунум шэч хэлъ-
къым. Абыхэм къыхощыж пасэрей 
лъэпкъхэм я фIэщхъуныгъэхэм, зэра-
хьэу щыта цIэхэм, тхыдэ, щэнхабзэ фэе-
плъхэм я фIэщыгъэцIэхэм щыхьэт техъ-
уэхэр. 

КъБР-м и Архив IуэхущIапIэм и къэрал 
управленэ нэхъыщхьэм Шахмурзаев 
Саид щыхухаха фондым хагъэхьащ абы 
къыщIэна повестхэр, Iуэтэжхэр, Iэрыт-
хыу къэна и усэхэр, курыт еджапIэм и 
3-нэ классым щIэсхэм папщIэ игъэ-
хьэзыра балъкъэрыбзэм и грамматикэр, 
пэщIэдзэ классым кIуэхэм яхуэгъэза и 
букварыр, Шахмурзаевым и «Сырыйна» 
(«Зурна») тхылъым Кулиев Къайсын 
 хуитха пэублэ псалъэр, ар илъэс 75-рэ 
щрикъум хуатха тхыгъэхэр. Сабийхэм 
яхуэгъэзаи и мащIэкъым Саид. Абы и 
фондым къыхэна тхыгъэхэм щыщщ 
 балъкъэрыбзэкIэ итха «Сборник стихов 
для детей о животных и растениях», 
«Сборник стихов для детей о домашней 
и дикой птице» лэжьыгъэхэр, нэгъуэщI-
хэри. Шахмурзаевым игъэхьэзыра 
тхылъхэмкIэ курыт еджапIэр къаухащ 
Къэбэрдей-Балъкъэрым и цIыху цIэры-
Iуэхэу Гуртуев Берт, Отаров Керим, Ма-
китов Сафар, Кациев Хьэбу, Хочуев 
Сэлихь, Геляев Рэмэзан, Байсултанов 
Алим, Деппуев Хьэким, нэгъуэщIхэми.

ЦIыхубэ егъэджэныгъэм, лъэпкъ щэн-
хабзэмрэ литературэмрэ хуищIа хэлъ-
хьэныгъэхэр къалъытэри, Шахмур-
заевым хуагъэфэщащ къэрал дамыгъэ 
зыбжанэ: Лениным, Лэжьыгъэм и Бэ-
ракъ Плъыжь орденхэр, «Ленин Влади-
мир къызэралъхурэ илъэси 100 зэры-
рикъум и щIыхькIэ», «И лэжьыгъэфIым 
папщIэ» медалхэр. КъинэмыщIауэ, абы 
къыфIащащ «КъБАССР-м щIыхь зиIэ и 
егъэджакIуэ», «КъБАССР-м и цIыхубэ 
усакIуэ» щIыхьыцIэхэр.

ТЕКIУЖЬ Заретэ.

Зи  гъащIэмрэ  гуащIэмрэ  щапхъэ

Къэбэрдей-Балъкъэрым 
и Лъэпкъ музейм и пэш 
цIыкIум къыщызэIуахащ 
Бжьахъуэ Хьэсэн и Iэда-
къэщIэкIхэм я гъэлъэгъуэ-
ныгъэ. ЦIыхушхуэ къы-
зэкIуэлIа зэIущIэр гуапэт, 
сурэтыщIым мыр и япэ 
щхьэзакъуэ гъэлъэгъуэны-
гъэми, и лэжьыгъэм, и гуа-
щIэм куэд зэрыщыгъуазэм, 
зэрыдихьэхым щыхьэт те-
хъуэу.

БЖЬАХЪУЭ Хьэсэн Мухьэ-
мэд и къуэр КъБР-м и 
сурэтыщIщ, дизайнерщ. Ар 
щолажьэ живопись, аэро-
графикэ, графикэ, 3D гра-
фикэ, анимацэ жыпхъэхэм. 
КъБАССР-м щIыхь зиIэ и 
егъэджакIуэ Ткаченкэ Анд-
рей и гъэсэнщ. 1982 гъэм 
къыщыщIэдзауэ КъБР-м и 
СурэтыщI ныбжьыщIэхэм я 
зэгухьэныгъэм хыхьэу щы-
тащ. Абы и ныбжьэгъущ икIи 
и лэжьэгъущ гъуаз джэм и 
лэжьакIуэхэу Зэхъуэхъу Ва-
лерэ, Црым Руслан, Шаваев 
Исуф, Нурмагомедовэ Ла-
рисэ, Горлов Михаил, Шэшэн 
Юрэ, ПщыхьэщIэ Хьэсэн, 
Мысачэ Мурат, Янин Алек-
сандр сымэ, нэгъуэщIхэри. 
Къэбэрдей-Балъкъэр къэрал 
университетым жы ла гъуэ 
IэщIагъэхэмкIэ и факультет 
гуэдзэным «Сурэт щIыным-
кIэ сабий студием и 
унафэщI» IэщIагъэр щызри-
гъэгъуэтауэ щытащ. Зэман 
зэхуэмыдэхэм ар щылэжьащ 
Налшык дэт «Победа», 
«Юность» кинотеатрхэм, 
Лъэпкъ къэрал библиотекэу 
Крупскэм и цIэр зезыхьэм 
(иджы Мэлбахъуэ Тимборэ и 
цIэр зэрехьэ), а IуэхущIа-
пIэхэр, абы къыщызэра-
гъэпэщ Iуэхухэр и Iэдакъэ-
щIэкIхэмкIэ игъэщIэращIэу. 
1982 гъэм щегъэжьауэ 1990 
гъэ пщIондэ хэтащ Къэбэр-
дей-Балъкъэрым и Сурэ-
тыщIхэм я зэгухьэныгъэм 
къызэригъэпэщ гъэлъэгъуэ-
ныгъэхэм. 2007 гъэ лъандэрэ 
компьютер графикэмрэ (3D-
дизайн) сурэт щIынымрэ 
иролажьэ. Бжьахъуэм и Iэда-
къэщIэкIхэр республикэми 
гъунэгъу щIыналъэхэми 
(«Ипщэ лэгъупыкъу». Пяти-
горск къалэ. 2024 гъэ) ще-
кIуэкIа гъэлъэгъуэныгъэ зэ-
мылIэужьыгъуэхэм хэтащ.

Хьэсэн щIалэгъуалэм ядо-
лажьэ, Кавказ Ищхъэрэм 
 гъуазджэхэмкIэ и инсти-
тутым и «Арт-идея» IуэхущIа-
пIэм и проект студием лекцэ 
къащыхуоджэ («Образова-
тельный гринфилд в аспекте 
компьютерной графики».

Музейм и пэшым узэры-
щIыхьэу гуапагъэ мыкIуэщI 
гуэрым укъыхохутэ. Си 
щхьэкIэ сыкъапщтэмэ, сурэт 
мыинхэм нэхъыщхьэу къахэ-
щу, уеблэмэ ящIэгъэпщкIуа-
уэ къысщыхъур нэхугъэщ, 
 гугъэщ, сыт къэхъуами 
цIыхур фIым хуэплъэн, щы-

гугъын зэрыхуейрщ. Пса-
лъэм папщIэ, псым ныкъуэ-
щIэлъафэу щес бащырыби-
щыр къызэрыщым фIищар 
«Гугъэщ». Жыгым тес къуар-
гъым и гум нэху цIыкIу къы-
щоблэ. АтIэ ари щыгугъыр-
къэ дахагъэм, гуапагъэм?! 
Гу зэрылъыстэмкIэ, сурэты-
щIым ифIэфIщ щIыпIэ 
нэщIхэр, хьэршыр, удз гъэ-
гъахэр, щIыуэпсыр къигъэ-
лъэгъуэн, ауэ а псоми хелъа-
гъуэ цIыхум и псэ, и дуней. 
КъызэрыгуэкIыу къы пщыхъу 
хьэпшыпхэми, къэкIыгъэхэ-
ми, макъамэ Iэмэпсымэхэ-
ми, псэущхьэхэми яхилъа-
гъуэр дахагъэ защIэщ, нэху-
гъэщ. И гум, и щхьэм илъыр 
апхуэдэу сэтей къыщи щIыф-
кIэ, абы къикIыркъэ сурэты-
щIыр езыр зэрыпсэ къаб-
зэр?! 

«Гъуазджэм цIыхуфIхэр 
къегъэщI, цIыхупсэр епсыхь» 
итхащ сурэт зэрытын хуей 
рамэм. Ари Хьэсэн и гуп-
сысэр зэгуэр зыхуэкIуа 
гуэрщ, мыхьэнэ иIэу, гъуаз-
джэр зэрыIуэхушхуэр къыхэ-
щу. «Бзум хуэдэу уэгум диту, 
бдзэжьейм ещхьу псы щIа-
гъым дыщесу зыщедгъэса 
зэманым дыкъызыхуэтыр 
зыщ: щIым цIыху хуэдэу ды-
тету зедгъэсэнырщ» - Шоу 
Бернард мы и псалъэхэр 
Бжьахъуэм къыщIихьыр, 
шэч хэмылъу, и гуныкъуэ-
гъуэм поджэжри аращ.

Сынхэм я щхьэщыгум къит 
пшынэр къызэрыщ сурэтым 
гулъытэ лей къелэжь. Сыту 
пIэрэ абыкIэ сурэтыщIым 
жиIэну зыхуеяр? Дунейм 
ехыжарэ пэт цIыхур дахагъэ 
зэрыхуэныкъуэра хьэмэрэ 
адрей гъащIэм и щIыIу 
гъуаз джэр къыфIэхъурэ? 
Узэгупсыс хъун Iуэхущ…

ЗэIущIэр къызэIуихащ ар 
езыгъэкIуэкIа, музейм и 
тхьэмадэ Накуэ Феликс. Абы 
япэу псалъэ иритащ Дуней-
псо Адыгэ Хасэм и тхьэмадэ 
Сэхъурокъуэ Хьэутий. 

- Бжьахъуэ Хьэсэн и Iэда-
къэщIэкIхэу нобэ тлъагъухэм 
дигу къагъэкIымрэ дызра-

гъэгупсысымрэ куэдщ. Сы-
хуейщ мыхэр цIыху нэ-
хъыбэм ялъагъуну, езым 
дяпэкIи  ехъулIэныгъэ иIэну, 
гъэлъэгъуэныгъэ куэд 
иджыри къызэIуихыну, и 
гъэсэн студентхэм я гуащIэм 
игъэину куэдрэ псэуну, - 
жиIащ Сэхъу рокъуэм икIи зи 
махуэр зыгъэлъапIэ Бжьа-
хъуэ Хьэсэн иритыжащ абы 
хуагъэфэща дамыгъэ лъа-
пIэхэр - ДАХ-м и медалымрэ 
щIыхь тхылъымрэ. 

- Бжьахъуэ Хьэсэн гупсысэ 
цIыхущ, и гурыщIэхэр убгъуа-
уэ и сурэтхэмкIэ къэзыIуэ-
тэфщ. Дунейр зэрилъагъур 
нобэ ди пащхьэ кърилъхьа-
щи, гъэщIэгъуэныщэщ, ар и 
лэжьыгъэхэм къазэрыхэщыр 
гъэпщкIуауэщ, зэ еплъыгъуэ-
кIэ гу лъумытэущ. АбыхэмкIэ 
жиIэну зыхуейм фIыуэ уегуп-
сыс нэужьщ сурэтхэм ящIэлъ 
гупсысэ куур къыщыппкъ-
рыхьэр, - жиIащ ди респуб-
ликэм и цIыхубэ сурэтыщI 
Бгъэжьнокъуэ Заурбэч. Ап-
хуэдэуи абы сурэтыщIым 
ирихыжащ сурэтыщI цIэры-
Iуэ СэвкIуий Хьэмид и сэла-
мымрэ хъуэхъумрэ. 

КъБКъУ-м и егъэджакIуэ, 
педагогикэ щIэныгъэмкIэ 
кандидат Кумыщ Риммэ 
жиIащ Хьэсэн фIы дыдэу 
зэрицIыхур, и зэфIэкIым зэ-
рыщыгъуазэр. 

- Нэпсалъэу гъэлъэгъуэны-
гъэм сыкъыщригъэблагъэм 
сеупщIащ сыт хуэдэ и лэжьы-
гъэхэр утыку кърихьэми. 
Иужьрей илъэсищым ищIа-
хэр арауэ къыщызжиIэм, 
адэкIэ зыгуэри къыпищэн 
 хуейтэкъым - сыкъэмыкIуэн-
кIэ, семыплъынкIэ Iэмал 
иIэтэкъым. Сэ Хьэсэн къы-
щысцIыхур 90 гъэхэрат, гу-
гъэу диIар щэщэжауэ утыкум 
дыкъыщина лъэхъэнэрт. Абы 
щыгъуэ Хьэсэн диущийрт ди 
щхьэм, ди псэм щыблэ хуа-
багъэм фIэкIа дыщымыгу-
гъыу дыпсэуну. А и Iуэху 
еплъыкIэр, илъэс куэд ипэкIи 
хуэдэу, нобэрей и Iэдакъэ-
щIэкIхэми IупщIу къахощ. 
Къанэ щIагъуэ щымыIэу и 

сурэтхэр къызгуроIуэ, щIа-
гъыбзэкIэ гъэнщIауэ ахэр 
зэрыщытри сощIэ. Хьэсэн и 
лэжьыгъэхэм хэслъэгъуащ 
(фIищар сщIэжыркъым) 
 телефон зэрытыр. Дунейм 
к ъ ы щ ы х ъу - к ъ ы щ ы щ I э у 
 хъуам пэгъэува а хьэпшыпри 
маблэ, цIыхум къилъыхъуэм 
елъытауэ, гъуазджэри, лите-
ратурэри, макъамэри, театр-
ри, нэгъуэщI фIы куэди абы 
къибгъуэтэнущи, - жиIащ 
 Риммэ.

Апхуэдэуи зэIущIэм гуапэу 
къыщыпсэлъащ Къэбэрдей- 
Балъкъэрым и Парламен-
тым ЩэнхабзэмкIэ, жыла-
гъуэм и зыужьыныгъэмрэ 
хъыбарегъащIэ политикэм-
кIэ и комитетым и тхьэмадэ 
Текуев Амырбий, КъБР-м 
щэнхабзэмкIэ и министрым 
и къуэдзэ Мизиев Iэбубэчыр, 
Кавказ Ищхъэрэм гъуаз-
джэхэмкIэ и институтым и 
профессор, культурологием 
и кандидат ЩауэцIыкIу Люд-
милэ, КъБР-м и СурэтыщIхэм 
я зэгухьэныгъэм и унафэщI 
Къаныкъуэ Жаннэ сымэ. 

- ЩIагъыбзэ куэду зыщIэлъ 
гъуазджэ хьэпшыпхэр цIы-
хум зэрызыхищIэр езым и 
къэухьым, и щIэныгъэм 
елъы тауэщи, нобэрей гъэ-
лъэ гъуэныгъэм гупсысэ 
пыухыкIахэм фыхуашамэ, 
фIы гуэр сурэтыщIым къи-
гъэлъэгъуарэ фэ абы нэ-
хъыфIыж хэфлъэгъуамэ, 
Бжьахъуэм и лэжьыгъэр къе-
хъулIауэ жыпIэ хъунущ. Фы-
къакIуэ гъэлъэгъуэныгъэ-
хэм, ахэр зэвгъэлъагъу, зэ-
гъу сэу девгъэгупсыс гъуаз-
джэ IэрыкIхэм, - жиIащ 
Жаннэ.

Езы Бжьахъуэ Хьэсэн пса-
лъэ щратым кIэщIу и лэжьы-
гъэхэм, абыхэмкIэ къиIуэтэ-
ну, цIыхухэм я деж нихьэсы-
ну зыхуейм я гугъу ищIащ. 
Гъэлъэгъуэныгъэр къызэIуи-
хын папщIэ къыдэIэпыкъуа 
дэтхэнэ зы IуэхущIапIэми, 
дэтхэнэ зы цIыхуми фIыщIэ 
яхуищIащ. 

ИСТЭПАН  Залинэ.

Хьэсэн и гупсысэхэр сурэтхэм къаIуатэ


